
O‘ZIMNING DOSTONIM
she’rlar






































Qandoq she’rlar yarashadi bu qaddima!?
Yozganlarim – muqaddima, muqaddima…








































Vatanga xat

Vatan, kuzatgansan bolaligimni –
Otam yelkasida olib yurganin.
Bilganimda hecham chiqmasdim, ishon,
Yelkalar tog‘larni tutib turganin. 

Vatan, avf etsang, yaxshi bo‘lardi.
Ulg‘ayishim kutib ichikdi onam.
O‘ttizta qorako‘z kutib turganda
Meni deb maktabga kechikdi onam. 

Yursam, yo‘llarimga mehri poyondoz.
Uni deb besh yoshda savod chiqardim.
O‘n oltiga kirib, uning so‘ziga
Kirmaydigan g‘alat odat chiqardim. 

Omadimga omad tilaganim yo‘q.
Nimalarni ko‘zlab yuribdi ko‘zlar.
Otamning choponi ilingan shiypon 
Men uchun dunyoda eng baland minbar! 

Nomingni aytishga haqqim yo‘qdayin,
Seni sen qilguncha, qafaslar tindi.
Erkni hammadan ko‘p sevgan xalqingga
Soyabon kerakmas, yomg‘irlar tindi. 

Uzr, madhingga she’r bita olmadim.
Shunchaki she’r bitsam, hammasi tamom!
Dorga oyog‘imdan osar tushimda
Urushda oyog‘in yo‘qotgan bobom.











Tuproq. Suv. 

(turkum) 

I
Bu yerlar kolxozniki bo‘lganda ham
Momom uni jondan sevgan. 
Bu yerlar fermerlarga bo‘lib berilganda ham
Onam uni yaxshi ko‘ravergan. 
Hozir bu yerlar agrofirmalarga, 
klasterlarga qarashli. 
Ammo men uni momom sevganday sevaman.
Onam yaxshi ko‘rganday yaxshi ko‘raman. 

II
Hindular yerga qulog‘ini tutib
Tinglab ko‘radi.
Nari borsa, ot dupurini eshitadi.

Arava ovozini eshitadi
Qulog‘i dingrog‘i. 

Men yerga ko‘ksimni bosib, 
Qulog‘imni berib
Tinglab ko‘raman. 
Yer qa’ridan bir ovoz keladi. 

Shahid bobolarning ingrog‘i. 

III
Vaqt oldinga tashlayverar odim-odim.
Fursat yo‘qdir aytishgani adi-badi.
Vatan, seni atadilar “Yangi! Yangi!”
Ammo senga muhabbatim qadim-qadim. 

IV
O‘sha yil qurg‘oqchil kelgandi.
Men suvga poyloqchi bo‘lgandim. 
O‘rgandim to‘g‘onni kim buzsa,
O‘xshatib koyimoqni o‘rgandim. 

Otam suvni takror boylab kelgandi.
“Bu safar haqqingni hech kimga berma!”
To‘g‘ri uyimizga oqib boradi
Daftar varag‘idan yasalgan kema. 

To‘g‘onga hech kimni yaqinlashtirmay
Turaman qo‘limni belimga qo‘yib. 
Qo‘shni qishloq tomon suvni ocholmay
Suvchilar men tomon qaraydi “o‘yib”. 

Ular hayiqadi janjalkash qizdan. 
Jo‘rttaga kuladi: “Eh, qo‘rqamiz-da”. 
Suvni kutaverib qaqrab ketganlar –
Ekinlar yayraydi tomorqamizda. 

O‘sha yil hosilga to‘lgan yerto‘la.
Jo‘xorilar xuddi shamday osilgan. 
Otam ulashgandi qo‘ni-qo‘shniga
Qurg‘oqchil yilda ham bitgan hosildan. 

Mudom obod bo‘lsin har qarich yering.
Gurkira, ko‘klarga bo‘y cho‘zgin, xalqim.
Men sening poyloqchi qizingman hamon
Suvingga ko‘zini tikmasin har kim.  



















Shukrona

Dedilar qir berar, gar so‘rasang tog‘.
Ostona so‘radik, berdi tillodan.
Shukr, yal-yal yongan atlas ham berdi.
Biz bo‘z so‘ragandik Ollodan. 

Odam bolasimiz, odam bolasi.
Zarra havo bo‘lsa, Momo Havvodan.
Shukr, sadoqatli yor berdi bizga.
Biz do‘st so‘ragandik Ollodan. 

Shukr, bizga berdi ikki qalamqosh.
Umid – totinmoqqa bir kun halvodan. 
Keng, mo‘l rizq-nasiba berdi bizlarga.
Biz tuz so‘ragandik Ollodan. 

Bir kuni o‘tamiz anglab, anglamay.
Bir kuni o‘tamiz dunyo – g‘avg‘odan.
Bizdan ortimizda nima qoladi?
Biz so‘z so‘ragandik Ollodan. 





















Bir sandiq so‘z
[bookmark: _GoBack]
Oʻz sepimga hayajonda koʻz soldim:
Birdan qamashib ketdi koʻz oldim.
Eng sara, eng goʻzal, eng dilbar –
Onam sepimga bir sandiq Soʻz soldi.

Bu soʻzlarni soʻzlaganda el dadil!
Bu soʻzlarni soʻzlaganda er dadil!
Bu soʻzlarni soʻzlaganda men – dadil!
Ular meni baxt tomonga eltadi,
Bir sandiq Soʻz bir umrga yetadi!

“Alla, bolam, alla” desam bolamga.
“Assalomu alaykum” deb olamga.
“Xush keldingiz, xush koʻrdik” deb bot-bot
Bir sandiq sepimga koʻngan Odamga!

Atlas soʻzlar, adras soʻzlar, boʻz soʻzlar,
Shoyi-ipak soʻzlar, banoras soʻzlar,
Baxmal soʻzlar, movut soʻzlar, xos soʻzlar,
Xoksor soʻzlar, balandparvoz soʻzlar!

Onam yana solibdi bir nayqamish.
Momolarning oʻgitini payqamish:
Uyda ona tili jaranglab tursa,
Yov bostirib kirgani ham hayiqa(r)mish!

Yana takror sandiqchaga koʻz soldim.
Oʻz qizimga qoldirgani qarz oldim.
Eng shirin, eng achchiq va mukammal –
Onam sepimga bir sandiq soʻz soldi!










Assalom, Hazratim!

O‘zim bilmay qoldim yurib keldimmi?
Beixtiyor xayol surib keldimmi?
Poyingizga men ulgurib keldimmi?
Assalom, Hazratim, Navoiy bobom!

“O‘z ishimdan bulajabroq” hikoya yo‘q.
Bu tog‘larda Sizdan baland bir qoya yo‘q.
Navo borki, bu millatga nihoya yo‘q.
Assalom, Hazratim, Navoiy bobom!

So‘z ummondir, durlar – ma’ni, g‘avvosisiz.
Bu bo‘stonning eng sarin, xush havosisiz.
Ko‘ngillarning sevganisiz, davosisiz.
Assalom, Hazratim, Navoiy bobom!

Hecham tutqich bermaydi-da qurg‘ur So‘z. 
Yaqinlashsam, ohu kabi hurkir So‘z. 
Sizdan qolgan bu muqaddas Turkiy So‘z.
Assalom, Hazratim, Navoiy bobom!

Qandoq yashay “Nasoyim ul-muhabbat”siz,
“Xamsa”dan topganim – buyuk hikmatsiz!?
Mehr bo‘lsa, anglash mumkin lug‘atsiz,
Assalom, Hazratim, Navoiy bobom!

Har qiz Shirin, har bir yigit Farhoddir,
Bu el shoddir, mamlakat ham oboddir.
Ko‘ksim tog‘dir, har misrangiz qanotdir.
Assalom, Hazratim, Navoiy bobom!

Bobo, siznikidir bunda qutlug‘ taxt,
G‘azal o‘qir qushlar, tinglar har daraxt,
Bu bog‘da nasimday kezmoqlik ham baxt,
Assalom, Hazratim, Navoiy bobom!






Chillak

Sindirib olishdi uni daraxtdan
Va kesib tashlashdi oyoq-qo‘lini.
Yerdan chuqur qazib boshin qo‘yishdi.
Zulmatlar qopladi o‘ng-u so‘lini.

Tayoqni ayamay urishdi keyin.
Samoda sovuqdan titradi dir-dir.
Tayoqning bir aybi, bitta gunohi –
Soqovligi bilan to‘g‘riligidir.































Kampir

Ketib borayotgan anov kampirning
Shunchalar og‘irmi to‘rva haltasi?
Zo‘rg‘a nafas olar. “Bering, og‘irmi?”
desam, “Yo‘q, bolam!” deb, nega aldadi?

O‘zimdan uyaldim rostini aytsam.
Vujudim titradi bir ovoz, sasdan.
Uyalmay Xudodan yordam so‘rabman
Bo‘m-bo‘sh yuragimni ko‘tarolmasdan.































Yerliklar 

Osmonga ham chiqib oldi
Pullarining kuchi bilan.
Yerliklarni ko‘rsatdi so‘ng
Oyog‘ining uchi bilan.

Qilgan barcha yumushlari
Qilindi qo‘l uchi bilan.
O‘lgach “Yaxshi inson edi…”
Dedilar til uchi bilan.































Olaqarg‘a

Xushlamaydi odamlar seni.
Olaqarg‘a deydi, koyiydi.
Qani endi ba’zilarni ham
Sendek tanishsaydi, qaniydi.

Biron nima o‘zgargani yo‘q.
Eski qonun hamon kuchida:
Odamlarmi, odamlarni qo‘y.
Odamning olasi ichida!































Taqiq

Bizda arslonlarni bo‘lmaydi ovlab.
Bizda arslon ovi qilingan taqiq.
Ohular ortidan yurmangiz quvlab,
Qarang, ko‘zlarida ko‘rinar hadik.

Qushlarni ovlamang, baliqlarni ham.
Tabiat yemirilib ketmasin sekin.
Bizda bitta ov bor – xavfsiz, beziyon.
Faqat ko‘ngillarni ovlamoq mumkin.































Metroda

Tanish ovoz joy bering, dedi
Yoshi katta yo‘lovchilarga.
Metro, nega qonun bir xilmas
Haqni bir xil to‘lovchilarga?

Uzr, biroz betga choparman.
So‘zim og‘ir olmang, kattalar.
Bu so‘zlarim sizlarga emas,
Eng avvalo, o‘zimga talab.

Nima bizdan ustun joyingiz?
Biroz erta kelganingizmi?
Bizdan ko‘proq, bizdan kattaroq
Gunoh ishlar qilganingizmi?

Yer ostida uch-to‘rt daqiqa
Tik tursangiz malol keladi.
Go‘rida tik turgan bechora
Bobolarga nima bo‘ladi?!





















Tarozi

Bir rivoyat keldi qadim Misrdan.
Shunday emish Osirisning odati:
Inson o‘lgach taroziga qo‘yarmish
Inson yuragini, yana qush patin.

Yurak og‘ir kelsa, o‘sha odamni
Jazolarkan, solar ekan qiynoqqa.
Agar pat va yurak tenglashib qolsa,
Tayyor emish shu odamni suymoqqa.

Mayli, tarix, nelar bo‘lsa, bo‘lgandir.
Lek kelajak tikib turar ko‘zini.
Ba’zilar bor, yurak qolib, pat qolib,
Taroziga solaverar o‘zini!


























Toshloq

Bir kun dedi yetmishlarga kirgan bobom:
“Qishloq nomi bir paytlar Toshloq bo‘lgan.
Qizim, ko‘rib turganing – bu bog‘ o‘rnida
Qum-u toshga to‘lib-toshgan qishloq bo‘lgan.

Ukang kabi chiviqdan ot minganimda
Oyog‘imga chalinib tosh, yiqilardim.
Kular edi, jajji qizcha edi momong.
Bo‘g‘zimga bir nimalar tiqilardi.

Beparvo bo‘l deganimas, qizalog‘im,
Yurgan yo‘llaringda tosh yo‘q degani.
Toshbag‘ir-u tosh yurakli odamlar bor
Oyog‘ingdan chalib-chalib yiqitgani!”


























Zangortepa bilan suhbat
 
Ikki qishloq… Ikki baxmal qosh,
O‘rtasida ulkan tepalik.
Bahor kelsa, lola – qizil cho‘g‘ –
Lovullaydi gulxan tepalik!
Lekin sho‘rlik tepaning bir kun
Quloq solsam oh-u dodiga,
“Qaysi nom-la muhrlanaman, –
Dedi, – avlodlarning yodiga?!
O‘ng qishloqda “Zangortepa” deb
Atashadi erkalatishib.
So‘l qishloq-chi, “Qoratepa”, voh,
Yig‘lasammi uzala tushib?”
Tepa bilan dardlashdik uzoq,
Yengil tortgan bo‘lib ko‘rindi.
Sezdim, o‘zin ilgarigiday
Xursand ko‘rsatmoqqa urindi.
Qoyil qoldim munkaygan, cho‘kkan
Tepalikning xayollariga.
Shunda rahmat aytdim chin dildan
O‘ng qishloqning ayollariga.
Yuziqoralikdan asrasin!
Osmon rangi – olis, zangori.
Umr desa, yodimga tushar
O‘sha “Zangortepa”ning zori.
















Filmdan so‘ng 

Ko‘zni zangor ekrandan
Ololmayman har kuni.
Hayratimni she’rimga 
Sololmayman har kuni. 

Jang maydoni. Murdalar
Xirmon-xirmon bo‘ladi.
“Shu urushni boshlagan
Girmon! Girmon bo‘ladi!” 

Chiyabo‘ri chiyillar.
Shervachchalar to‘ymaydi.
Ko‘chada bir to‘p bola
Urush-urush o‘ynaydi: 

Ko‘zi ko‘k, mallasochi
O‘ris bo‘lsa kerag-ov.
Bolalarning onasi 
Durust bo‘lsa kerag-ov.

Qo‘llaridan o‘yinchoq
Qurollarni op qo‘ydi.
Mehr bilan bariga 
O‘zbekona ot qo‘ydi. 

Olya qizim – Oliya!
Alyoshajon – Alisher!
Hamma yog‘im qofiya.
She’rlar qani? Qani she’r?! 

Chiyabo‘ri chiyillar.
Shervachchalar to‘ymaydi.
Ko‘chada bir to‘p bola
Urush-urush o‘ynaydi. 

Ko‘zni zangor ekrandan 
Ololmayman har kuni.
Hasratimni she’rimga
Sololmayman har kuni.

Maktub 

Tegramda yulduzlar aytishar qo‘shiq.
Yurakda dog‘im yo‘q, men garchi oyman.
Dardim tingla, o‘n ming uyli, ey Qo‘ng‘irot!
Alpomishni kutayotgan Barchinoyman.

Axir yurtni avaylamoq asriy xizmat.
Qat’iy xizmat, jiddiy xizmat, oliy xizmat.
Og‘am qanday o‘tayapti harbiy xizmat?
Alpomishni kutayotgan Barchinoyman.

Sizsiz fayzsiz bo‘p qoldi-yov ko‘pkarilar.
Ultontozlar davrin surib, ko‘p karillar.
Titrashadi, Alp desalar, qo‘rqqanidan.
Alpomishni kutayotgan Barchinoyman.

Ko‘kqamishda sigir boqib yuribman-da.
Qulog‘imga aldoq taqib yuribman-da.
Ko‘zimda yosh, oqib-oqib yuribman-da.
Alpomishni kutayotgan Barchinoyman.

Boychibor, Boysariboy, Boybo‘riboy.
Kutayapti sizni shuncha xalq – eliboy.
Bu xalq shunday ko‘ngli ochiq, ham fe’li boy.
Alpomishni kutayotgan Barchinoyman.
















Ukamning tashvish qopi 

“Buyurdimki, yurish vaqtida har bir askar ikkita ot, bir kamon, bir sadoq, bir qilich, arra, bigiz, bir qop, juvoldiz, tesha, bolta, o‘nta igna va charm xalta olsin”. 

“Temur tuzuklari”dan 

Bularni to‘plading bir kuni
Kerak bo‘lib qolar deb jangda.
Yuk xalta deb o‘ylab adashdim.
Tashvish qopi ekan yelkangda. 

Eh-a, seni chaqirishganda
Hozir bo‘lmoq dardidasan-a?
Nazoratni yoqtirmaslarga
Nozir bo‘lmoq dardidasan-a? 

Uka, bu qop senga hech qachon
Kerak bo‘lmas, ishonchim komil.
Ammo shunday ekan qoidasi.
Buzilmasin tartib, taomil. 

Nimalar bor tashvish qopingda?
Igna, iplar, paxta va fonar...
Bular hech vaqt ishlatilmaydi,
Ko‘rsatmaydi hech qachon hunar. 

Balig‘ini ayamas hovuz,
Sigirini qizg‘anmas ferma.
Qopingdagi dudlangan go‘shtni,
Niyat qildim hech qachon yema! 

Quritilgan non bo‘laklarin
Yesa, mayli sichqonlar yesin.
Uka, tashvish bostirib kirdi
Yuragingga beso‘z, beizn. 

Shundan beri o‘ylaring boshqa,
Shundan beri boshqa tilaging.
Shalviragan xalta emas, yo‘q,
Tashvish qopi endi yuraging. 

Agar yurtni qo‘rimoq bo‘lsa,
Temur ruhi lashkarin tortib.
Uka, tezda yetib borarsan.
Yuragingga Vatanni ortib.






































Qorong‘u

Ohim tutuni birla, ko‘zimning yoshidin,
Yo‘l balchiq erdi, kecha qorong‘u erdi.

Zahiriddin Muhammad Bobur

Qamishlar bizlarga o‘qiydi nikoh.
Oyni ushatamiz...Kim nima derdi?!
Yo‘limda bor edi faqat ikki choh – 
Yo‘l balchiq edi, tun qorong‘u edi.

Sarvigulro‘sidan xat yo‘q, xabar yo‘q.
Hazratning dushmani bir uyqu edi.
Quchoqlab yig‘laydi shu bahonani –
Yo‘l balchiq edi, tun qorong‘u edi.

Jur’at topgan edim faqat o‘sha kun.
Ko‘zga ko‘ringani his-tuyg‘u edi.
Ming afsus, yiqildim oyog‘im toyib.
Yo‘l balchiq edi, tun qorong‘u edi.

Birinchi qadamni Odam qo‘ygan va
Momo Havoniki tatabbu edi.
Shu sabab va yana ustiga ustak,
Yo‘l balchiq edi, tun qorong‘u edi.

Bugun Boyqushlarning uyida bazm.
Yapaloqqushlardan sovchilar keldi.
Zarbulmasal bo‘ldi o‘sha qora tun.
Yo‘l balchiq edi, tun qorong‘u edi.

Biroz chanqog‘imni qondirmoqchiydim.
Ariqdan oqqani loyqa suv edi.
Kechirgin, yoningga bora olmadim –
Yo‘l balchiq edi, tun qorong‘u edi.

Barini yashirmay, ochiqcha yozdim.
O‘qiganlar uchun bu kulgu endi.
Bilmadim, buyog‘i menga qorong‘u –
Yo‘l balchiq edi, tun qorong‘u edi.

Otamga maktub

Otajon,
Chanqab qolsam, onamning
Ko‘zyoshlari soy bo‘ldi.
Dilimni sug‘organda
Etaklari loy bo‘ldi.
Bilmaysiz-da, men uchun
Yolg‘iz hilvat joy bo‘ldi –
Siz ekkan daraxtning soyasi.

Otajon,
Men yiqilsam, tog‘lardan
Toshlar ag‘anadilar.
G‘ururlar tog‘largamas,
Sizga sig‘inadilar.
Sizni ketmondan, yerdan,
Terdan qizg‘onadilar.
Onam – ulkan sabrlarning doyasi.

Otajon,
Bolamga baxt bergin deb,
Xudodan o‘kindingiz.
Hech kimni so‘kmadingiz –
Hilvatda so‘kindingiz.
Dunyo do‘st bo‘lolmadi,
Mayga do‘st tutindingiz.
Boylik makkayining poyasi!

Otajon,
Dunyo etigingizga 
Ilashgan bir xas ekan.
Buvim aytib berganlari
Ertak emas, rost ekan.
Tulkilar ertakkamas,
Hayotga ham xos ekan –
Ayting, qaylarda nihoyasi?

Otajon,
Qalbingizga qo‘nolmay
Armonda yotar gardlar.
O‘zi uchun o‘zidan 
Aslo kechmaydi mardlar.
Ertaroq to‘kiladi
Erkaroq bo‘lgan barglar...
Bu hayotning oltin qoidasi.

Otajon, men erka qizingiz!




































Onamga 

Sovuq qish. Bo‘ynimda qordek oppoq sharf.
Juda qo‘rqardingiz shamollashimdan.
Ulg‘ayish. Tikilib bugun bo‘yimga
Qo‘rqyapsiz yurakni allalashimdan.

Qo‘rqmang, qo‘rqoqlarga tushmaydi ishim.
ko‘kka sovurmayman tansiq damlarni.
Otam aytganidek, yurtim demasa,
Odam sanamayman bu odamlarni.

Dunyo hayratidan yoqa ushlaydi
Ko‘rib ikki daryo yoqalarini.
Bag‘rida yurib ham uni bilmaslar.
Yig‘lasin yirtishib yoqalarini.

Baxtga sadoqatni ko‘rsatib qo‘yib,
G‘amning boshlarini egib qo‘yganman.
Ona, she’rlarimga sig‘dirolmasdan
Vatanni yurakka ekib qo‘yganman.

Bir kuni zo‘r shoir bo‘lasan, deya
Manim manzilimni yo‘lda hal qilma.
Manim bu she’rlarim hikmat berarmi?
Xatto sukuti ham hikmat xalqima.

Ana Vatan, deya ko‘rsatma endi
Ko‘kish xaritani, bog‘-u bo‘stonni.
So‘zidamas, ona, har bir odamning
Qalbida ko‘raylik O‘zbekistonni.

Dardida ko‘raylik O‘zbekistonni.









Askar yigitga maktub

Qanday yaxshi, qanday soz! 
Shuyam bor-da qismatda. 
Eng og‘ir, olg‘ir yigit
Hozir harbiy xizmatda. 

Og‘ir yigit og‘ir-da, 
Kulganin ko‘rmaganman. 
Undan boshqasini deb
Sochimni o‘rmaganman. 

Meni ko‘rganda ko‘zi
Yerni o‘pib o‘tardi. 
Nimagadir yuragim
Dukur-dukur etardi. 

Xayrlashmay ketibdi. 
Muhabbatni tuymadim. 
Undan boshqasini deb
Men kuymadim, kuymadim. 

Aytmasa ham, dilini
Aytishga uringan-ku. 
Derazam pardasida
Soyasi ko‘ringan-ku. 

Xizmat o‘tayotgandir
Hozir harbiy qismda. 
Anig‘ini bilmadim, 
Sharqmi, g‘arbiy qismda? 

Tomimizga qo‘nvolib
O‘qraygandi boyo‘g‘li. 
Sovchi keldi, yigitcha
Boyning o‘g‘li, boy o‘g‘li. 

Jahllari aqldan 
O‘zib ketdi shekilli. 
Sovchilarning kalishi
To‘zib ketdi shekilli. 

Polvon emish, kurashga
Usta bo‘lsa, o‘ziga! 
Harbiyga bormaganning
Ishonmayman so‘ziga. 

Tangriga ming shukrki, 
Tanlaganim bek yigit. 
Vatanni sevmaganga
Darvozasi berk yigit. 

Unga harbiy usti-bosh
Yarashib qolgandir-ov. 
O‘rtoq komandirlari
Qarashib qolgandir-ov. 

Qanday yaxshi, qanday soz! 
Shunday yozdi qiz xatda. 
Eng og‘ir, olg‘ir yigit
Hozir harbiy xizmatda.























Cho‘lpon momo 

Osmon to‘la yulduz oyga o‘lpon, momo.
Menga kinna solib qo‘ying, Cho‘lpon momo. 

Onam so‘zi qulog‘imga harna kirgan.
Ha, haligi, nima edi, kinna kirgan! 

Qattiq qiynar vujudimni boshog‘rig‘i.
Lek bu emas yuragimning bosh og‘rig‘i. 

Ertaklarni hayotga ham mansub desang,
Mo‘jizalar ro‘y beradi kuf-suf desang. 

Cho‘lpon momo o‘n oltiga kirgan chog‘i.
Norg‘ul yigit edi choli - baqirog‘i. 

Momom kinna solsa, ensa qotirar chol.
Tishlari yo‘q nonni suvga botirar chol. 

Cho‘lpon momo, rahmat sizga yengil tortdim.
Darrov ishga tushib ketdim, yengim tortdim. 

Ishonishar oq xalatli ninachiga.
Hozir hech kim ishonmaydi kinnachiga. 

Mehr bilan allalaydi barchani yer.
Turli qirg‘in-barotlardan charchadi yer. 

Yer boshiga katta savdo solishgandi.
Axir uni qayta bo‘lib olishgandi. 

Ertaklarni hayotga ham mansub desang,
Mo‘jizalar ro‘y beradi kuf-suf desang. 

Osmon to‘la yulduz oyga o‘lpon, momo.
Yerga kinna solib qo‘ying, Cho‘lpon momo.





Gazeta 

- Buni qara, qo‘shni, Shokirning qizi
Ma’yus yurar edi bir chetda.
O‘qib qoldim. Tunov kun
She’r yozib chiqibdi gazetda.
-Yaxshi bo‘pti, yaxshi, omadin bersin, 
Beparvo tomog‘in ho‘lladi. 
- To‘ylardan gapiring, to‘ylardan! 
Yana biri gap ma’qulladi.
Mendan so‘raysizmi? Menmi, osmonda!
O‘n marta kulaman, bir bor gapirsam.
Rasmin gazetada ko‘rmaganlar uchun,
Yashirib ne qildim, ochiq gap – pirsan!
Darslarda gapim – gap, aytganim – aytgan.
Ko‘nglim ko‘tarildi.
Buyam kamdek tuyildi chog‘i,
Burnim ko‘tarildi!..
Qo‘shnimiz bor edi – Solijon aka –
Tumanimizdagi eng ilg‘or fermer. 
Rejani hammadan oldin bajardi.
Yoniga borsangiz, anqib turar ter.
...Dalada ter anqib yuribdi hamon.
Bilmaydi olamda ne gap, nima so‘z.
Gazetaning oldi sahifasidan
Jilmayib boqardi tanish qisiq ko‘z!
Tokchada sarg‘ayib yotgan gazeta
Qishloqda bo‘p ketdi qo‘lma-qo‘l.
Pochtachi birma-bir, uyma-uy,
Yo‘lma-yo‘l tarqatdi, yo‘lma-yo‘l.
“Dada, qarang, sizni...” eng katta o‘g‘li
Solijon akaga tutdi gazetni.
“Bolam, paxtazordan xabar oldingmi?”
Shu bir og‘iz gap...yurak jiz etdi.
Go‘yo qulab tushdim osmondan.
Oyog‘imni bosdi sal titroq.
Takrorlayman kunda yuz marta:
Yerda yurish bexavotirroq!
Yillar o‘tdi...Yurak hovurin 
Bossa faqat yer bosadi, yer.
Ro‘znomada ko‘rinib qolsam,
Meni faqat ter bosadi, ter!
Tengdoshlarga

Sizni o‘qib mazza qilaman
O‘qiganday Shavkat Rahmonni.
O‘qiganday Rauf Parfini
O‘qiganday Muhammadjonni.

Qizig‘i bor, ahamiyati bor
Aytganingiz, derlaringizni.
Qiziq...faqat...qachon o‘qiyman
O‘zingizning she’rlaringizni?































Quloq haqida 

Mish-mish, emish-emish, voy nima emish?
Bir zamonlar yetmasdan yemish.
Non quloqqa o‘lchab berilganmish...
(Demak) 
Qulog‘i kattalar to‘yib non yemish!

Mish-mish, emish-emish, yana nima emish?
Haqiqat loyda ham yaltirar emish.
Bugun ham ba’zi bir Odami Zotlar
Quloqlari bilan kun ko‘rar emish...






























Bobomning falsafasi

“Voy, o‘lmasam, bir jo‘yak piyoz.
Endigina suqilgan edi”.
Qo‘shni xola qarg‘ab asabiy:
“Uying kuygur, tovuqlar!” – dedi.

Qamab qo‘ydik va shunda bobom
Nimanidir diliga tuydi.
“Hammasini sotamiz”...sho‘rlik
Tovuqlarning katagi kuydi.

Kechga yaqin yana bir qo‘shni
Uyimizga chiqdi iymanib.
“Yong‘og‘ingiz soya qilyapti,
No‘xat ekkan edik...qiynalib”.

Rozi bo‘ldi bobom jimgina.
Xursand bo‘ldi qo‘shni amaki.
Biz qayg‘urdik, bobom-chi, “O‘g‘lim,
Yong‘oqni kes!” – dedi shunchaki.

Kuchugimiz  edi qopog‘on.
Bo‘lar-bo‘lmas irillar edi.
Ko‘chamizdan o‘tgan odamlar
Xo‘p hayiqib zirillar edi.

Bola edim, ho‘ngrab yig‘ladim.
Arazladim dono bobomdan.
Itimizni berib yubordi
Qo‘ylari ko‘p cho‘pon odamga.

Kelaverdi oy ketidan oy,
Yelaverdi yillarning yeli.
O‘zgarsa-da uzun soqoli,
O‘zgarmadi bobomning fe’li.

Tunov kuni onam oldiga
Qo‘shni kelin yig‘lab chiqqanmish.
Ukam urgan emish o‘g‘lini.
O‘ng qo‘lini bog‘lab chiqqanmish.

“Sud” qilindi ukam bechora.
Gunohini o‘zi bilmaydi.
“Ketsin” – dedi bobom qo‘rqitib,
Onam dedi: “Endi qilmaydi”.

Kimki ozor bersa, haydalar – 
Hamma bilar edi bobomni.
Bobo, keling, haydab yuboring
Yer yuzidan hamma odamni.

































Hirot tomonlarda

Shuncha botirlar bor, shunga qaramay.
G‘irot tomonlarga ketar xayolim.
Qayerga borishni bilmay qolganda,
Hirot tomonlarga ketar xayolim.

Menga ertak aytmang mardlik haqida.
Qissadan hissa shu – bari aqida.
Navoiy ko‘chaga chiqqan vaqtida
Hirot tomonlarga ketar xayolim.

Qorni to‘q, lek ko‘zi ochlar kezadi.
Qorni och, ko‘zlari to‘qlar kezadi.
Bilmaysiz, yuragi yo‘qlar kezadi.
Hirot tomonlarga ketar xayolim.

Qani Majididdin deb ko‘rsin-chi g‘ing.
Mudom yuzi qaro bo‘ladi boyning.
Husayn Boyqaro, meni kechiring!
Hirot tomonlarga ketar xayolim.

Asta uqtirishar, “Senga yo‘q jazo.
Mo‘min bo‘l, qobil bo‘l!”, chekasan imzo.
O‘lganingiz yolg‘on, hey, Mo‘min Mirzo.
Hirot tomonlarga ketar xayolim.

Mana Shifoiya va Ixlosiya.
Shifo topmoqlikka ortar ixlosim.
Xonaqohdan chiqib kelar banogoh,
Navoiy ko‘ziga tikilmoq lozim.

Ko‘zimga surtaman oyoq gardini.
So‘ng qo‘lidan asta o‘paman yig‘lab.
“Hazrat, besh qadamcha yuraylik” deyman
Ovozimdan battar vujudim titrab.

Qalam nelarnidir yozar mayishib.
Sizda qolganining bari may ishi.
Bizda bari mayda. Bari maishiy.
Hirot tomonlarga ketar xayolim.

Momom, onam aytganni men qaytadan aytayin…
Halima Xudoyberdiyeva








































Sust Xotin 

Tordanam tor ko‘chaga, 
Tuyg‘ular xor ko‘chaga, 
Meni bilganlar yana
Bilmaslar bor ko‘chaga 
G‘iybatlar qurdi uya. 

Yechilmaydi. Tugunmi? 
Ishq – olov, g‘am – kukunmi? 
Bir qizni baxtsiz qilgan
G‘iybatlarning yukini
Ko‘tarolmas qirq tuya. 

Sust Xotin-ey, Sust Xotin,
Mensimay yomg‘ir totin.
Qara, yomg‘ir o‘rniga 
Ko‘zyosh tilar yuz xotin.
Yiqilganlarni suya! 

Qiz yulduzmas, oy edi.
Yigit botir, boy edi.
Ikkisining baxtini,
Muhabbatini yedi
Sandiqdan chiqqan kuya. 

Boqishib pardoziga,
Falonchining qiziga
Bir gap bo‘lgan, deyishdi
Sof sevgining yuziga
Surkashib qora kuya. 

Qarg‘a ekan qaqimchi.
Chumchuq qurg‘uq chaqimchi.
Ko‘ngli oq, sog‘ otani
Tutdi yurak xuruji.
Bo‘xton gap – dardga doya! 

Oqlar kiydi qoralar.
Oq dillarda yaralar.
Oq kafanga o‘ralgan 
Ota qalbni poralar.
Nurlarni yengdi soya. 

Sust Xotin-ey, Sust Xotin,
Bu bahormas, kuz, Xotin!
Dalaga g‘iybat ekib,
Gunoh o‘rar yuz xotin. 

Sust Xotin-ey, Sust Xotin!
Aqli, hushi bust Xotin!
Shu yuzta xotin bilan
Aloqangni uz, Xotin!































Gul sayli

Ko‘rganlarning havasin
Keltirgani kelganmiz.
Kim nima desa, desin
Gul tergani kelganmiz.
Gul tergani kelganmiz.

Bir yon lolaqizg‘aldoq.
Uryon lolaqizg‘aldoq.
Kimdir qirga bekinib
Qilar nola, qizg‘aldoq.
O‘g‘il bola, qizg‘aldoq.

Beda, burganin ko‘rdim.
Itning hurganin ko‘rdim.
Bir hovlida oyday qiz
Homush yurganin ko‘rdim.
Homush yurganin ko‘rdim.

Dutorim jim, kuyadi.
Ikkita sim kuyadi.
Uvol ketgan sevgiga
Аytinglar, kim kuyadi?
Mening ichim kuyadi...

Eshik oldi gulhovuz...
Hammasi bir pul, hovuz.
Yona, yona kul bo‘lgan
Yuraklarni yuv, hovuz.
Bag‘ring to‘la suv, hovuz.

Endi ikki o‘rtada
Gina bo‘lmasa bo‘ldi.
Senga nima, hoy, menga
Nima bo‘lmasa bo‘ldi.
Gina bo‘lmasa bo‘ldi.

Odamlar-u, odamlar,
Sodda-yu quv odamlar.
Bolasiga o‘ldir, deb
O‘rgatar huv odamlar.
Essiza bu odamlar.

Nur quchar yarim sharni.
Sir quchar yarim sharni.
Tunda tinch uxlolmasang,
Tongda gul yarasharmi?
Senga gul yarasharmi?

Hol so‘rgani kelganmiz.
Gul qo‘rgani kelganmiz.
Аytib qo‘ydim rostini:
Yor ko‘rgani kelganmiz!
Yor ko‘rgani kelganmiz!





























Tashqarida

Suvlar oqdi. Oy botdi.
Tashqarida tong otdi.
Ko‘k yorishay deganda
Yuragimga g‘am botdi.
Yuragimga g‘am botdi.

Nag‘malardan to‘yganman.
“Tog‘man”lardan to‘yganman.
So‘zga ko‘z tegmasin deb,
She’r o‘qimay qo‘yganman.
She’r o‘qimay qo‘yganman.

Uzum qo‘riyman: Kisht-kisht.
Onamning yuzi sarg‘ish.
Uni sevgan yigitlar
Endi xom tuproqmas, g‘isht.
Endi xom tuproqmas, g‘isht.

Umr – jarning bo‘ylari.
Majnuntolning o‘ylari.
Bir kun o‘ldirsa kerak
Bevafoning ko‘ylari.
Erta-indin to‘ylari.

Termulma, u yotmasmi?
Ko‘rganga uyatmasmi?
Onam der, unut, otang
Seniyam uzatmasmi?
Seniyam uzatmasmi?

Shaklsizlik shaklimdir.
Barini kechir, ona.
Mening yoziqlarim shu.
Istasang, o‘chir, ona.
Istasang, o‘chir, ona.

Meni xushlamaganni
Xush ko‘rishdan qo‘rqaman.
Xatto uxlamay qo‘ydim.
Tush ko‘rishdan qo‘rqaman.
Tush ko‘rishdan qo‘rqaman.

Ko‘zlarimning qorasi
Tunga o‘xshar, onajon.
Kun bilan tun orasi
Unga o‘xshar, onajon.
Unga o‘xshar, onajon.

Sen-chi, yoshingni qo‘shib
Xamir qorasan ona.
Hajga, Xudo uyiga
Qachon borasan, ona?
Qachon borasan, ona?
O‘zingning yuragingga?

Suvlar oqdi. Oy botdi.
Tashqarida tong otdi.
Ko‘k yorishay deganda
Yuragimga g‘am botdi.
Yuragimga g‘am botdi.






















Buvim 18 yoshda aytgan qo‘shiq

Asta xayol surar buvim kayvoni.
Barchamizga palak bo‘lib parvoyi.
O‘tgan yoshlik chog‘larini xotirlab
Shu qo‘shiqni qiladilar xirgoyi:

“Chittigul-ey, ko‘ylaklarim bo‘zdan-ey,
Mani yorim tanlab ketdi o‘zgani.
Atlas ko‘ylak olay, desam qurg‘ur-ey,
Bo‘z ko‘ylagim yo‘q-da hali to‘zgani.

Chittigul-ey, ko‘ylaklarim chitdan-ey,
Kim ekan u? Qarab turgan chetdan-ey. 
Chetdan qarab turibdi-ya yaxshiyam,
Otam qaytib qoladi machitdan-ey.

Ko‘ylaklarim yoqalari burama.
Sevmas bo‘lsang ko‘p tikilib qarama.
Bilarmisan akam nomdor polvondir,
Endi qaytib ko‘chamizga yo‘lama”.

Asta xayol surar buvim – kayvoni.
Fayzga to‘lar uyimizning ayvoni.
Mudom yoshlik chog‘larini xotirlab
Qo‘shig‘ini qilaversin xirgoyi.

Anglaganim buvim aytgan so‘zlardan:
Ular ko‘ylak kiygan chitdan, bo‘zlardan.
Nima desam ekan turfa libosga
Kiyim javonlari to‘lgan qizlarga?!

Rozimasman u kunlarga qaytishga.
She’rim o‘xshab qolmadimi taftishga?
Chitdan, bo‘zdan ko‘ylak kiygan qizlarning
Qo‘shiqlari bo‘lgan yig‘lab aytishga:

Chittigul-ey, ko‘ylaklarim bo‘zdan-ey,
Mani yorim tanlab ketdi o‘zgani.
Atlas ko‘ylak olay, desam qurg‘ur-ey,
Bo‘z ko‘ylagim yo‘q-da hali to‘zgani...

Hut keldi

Bosh ko‘tardi o‘t-o‘lan,
Chelak to‘la sut keldi.
Aytdim dilda o‘t bilan –
Hut keldi-yo, hut keldi!
Hut keldi-yo, hut keldi!

Qirda ko‘rdim bug‘doyni,
Elning noni but keldi.
Dilga shodlik sig‘maydi.
Hut keldi-yo, hut keldi!
Hut keldi-yo, hut keldi!

Qanisiz, cholg‘uchilar?
Tanbur bilan ud keldi.
Oyoqdan chalguvchilar,
Hut keldi-yo, hut keldi!
Hut keldi-yo, hut keldi!

Bitsin qirg‘inbarotlar,
Yuzlari shuvut keldi.
Iroq yoqlar, Shom yoqlar,
Hut keldi-yo, hut keldi!
Hut keldi-yo, hut keldi!

Yuragim yonyaptimi –
Chap ko‘ksimdan dud keldi.
Taraddudlanib tursam,
Hut keldi-yo, hut keldi!
Hut keldi-yo, hut keldi!

Yigit yozgan maktubga
Qizdan javob – “Kut!” keldi.
Hammamizni kuttirgan
Hut keldi-yo, hut keldi!
Hut keldi-yo, hut keldi!






Choymomo
Qadimda ajdodlarimiz kuchli shamol turganda “Choymomo” marosimini o‘tkazishgan. Choymomoga shamol homiysi sifatida qarashgan. U xalq tasavvurining mahsuli. To‘g‘ri, u bor-yo‘g‘i mifologik qahramon. Hammasi Ollohdanligini bilgan ota-bobomiz. Shuning uchun ham unga yolvorganda “Oblohu” – ya’ni “Ollohu akbar”ni qo‘shib aytishgan.

Choy, choy, choymomo...
Bosa-bosa beringlar,
Bosilib qolsin bu shamol.
Uga-uga beringlar,
Ugilib qolsin quv shamol.
Oblohu, oblohu...
                 
Xalq qo‘shig‘idan

Choy, choy, choymomo.
Bu ishingni qo‘y, momo.
Bu xalq Xudojo‘y, momo!
O‘yilib ketsin shamoluuu.
Oblohu, oblohu.

Kampirgina boydirda,
Topgani obro‘ydirda.
Bizni holdan toydirdi.
Toyilib ketsin shamoluuu.
Oblohu, oblohu.

Borsin tog‘-u toshlarga.
Borsin bag‘ritoshlarga.
Qolmasin qarg‘ishlarga.
G‘oyiba ketsin shamoluuu.
Oblohu, oblohu.

Odamlar bor o‘rtahol.
Odamlar bor turfa hol...
To‘xtaba qolsin darhol.
Yoyilib ketsin shamoluuu
Oblohu, oblohu.

Uchib ketgan tommidi?
Uchib ketgan rommidi?
Hammasi g‘irrommidi?
So‘yilib ketsin shamoluuu.
Oblohu, oblohu.

Uchta ko‘ppak birlashsa, chaynar.
Uchta xoda birlashsa, chayla,
Uchta o‘zbek birlashsa – bayram!
Bo‘linib ketsin shamoluuu.
Oblohu, oblohu.

Bu bir eski udum, xalq,
Kechmishlari uzun xalq.
Bu xalq birdam, butun xalq!
Yeyilib ketsin shamoluuu,
Oblohu, oblohu.


























Zog‘ora

Dunyo katta zog‘ora,
To‘lmas teshik tog‘ora.
Yer aylanib charchamadi.
Osmon charchamadi
Oqora, oqora.
Kim nimaga kelgan?

Sindirgani kelganmi?
Tindirgani kelganmi?
Hamma o‘z g‘oyasini
Singdirgani kelganmi?
O‘ldirgani kelganmi?
So‘ldirgani kelganmi?
Hamma o‘z ulushini
Undirgani kelganmi?

Kelgan kaltaklamoqqa
Va kalaka qilmoqqa.
Iloj topsa, Marsni ham
Mustamlaka qilmoqqa.
Kelgan nizo qo‘zg‘ashga.
Tahqirlashga, zo‘rlashga.
Kimlar kuyishga kelgan.
Kimlar kelgan bo‘zlashga!

Qo‘shiq aytgani keldim.
Qo‘shib aytgani keldim.
Had deydilar, haddimdan 
Oshib aytgani keldim.
Hayotga oshiq keldim.
Suv edim. Oqib keldim.
Kimligimni unutmay
Chorig‘im osiq keldim.

Dunyo katta zog‘ora.
To‘lmas teshik tog‘ora.
Yer aylanib charchamadi,
Osmon charchamadi
Oqora, oqora!
Kim nimaga kelgan?

Menman
O‘zbekiston degan yurtning
Fuqarosi.
Haqqast rosti, haqqast rosti, haqqast rosti.
Menman 
Anbar Otinning
Bir farqi qarosi.

Qo‘shiq aytgani keldim.
Ochiq aytgani keldim.
Mendan oldin aytganlardan
Cho‘chib aytgani keldim.

Hech qanday sabab yo‘q 
Qo‘rquvga.
Yotish mumkin bemalol uyquga.
Dunyoga 
Ustun bo‘laman 
deganlarning bari
Elagini ko‘tarib borganlar
Suvga!
Kim nimaga kelgan?

Dunyo katta zog‘ora.
To‘lmas teshik tog‘ora.
Yer aylanib charchamadi,
Osmon charchamadi
Oqora, oqara!













Qoralar

Qoralar-qopqoralar!
O‘zim bo‘lay, sadporalar.
Tinch o‘tiray deyman lekin,
Qo‘ymaydi ichi qoralar!

Otin oyi, otin bibi...
Suv yuzida ko‘pik kabi.
Xo‘ja qizidirman vale...
Do‘stlarim bari qoralar.

Chechakdan o‘lmadim garchi,
Chapak o‘ldirar agarchi,
Maqtab-maqtab o‘ldirmakchi
Bo‘ladi bu makkoralar.

Oq ilon, oppoq ilon, 
O, hammaga yoqqan ilon.
Bildirmay kep chaqqan ilon!
Elda shunday gap oralar:

Kindigini o‘zi kesadi o‘ksiz.
Qaygayam borardim, netayki do‘stsiz.
Baxti qoralarning ichida yo‘qsiz.
Qoralar, qopqoralar!
















Jon o‘lan

Mug‘anniy tuzib chinga vaznida chang,
Navo chekki, hay-hay o‘lang, jon o‘lang!
Desang senki, jon qardoshim yor-yor!
Men aytayki, munglug‘ boshim yor-yor!

Alisher Navoiy

Hay-hay o‘lan, jon o‘lan,
O‘lan ko‘pdir, yor-yor.
Yuragini ikkiga 
Bo‘lgan ko‘pdir, yor-yor.

Qo‘ynimni puch yong‘oqqa
To‘ldirmagin, yor-yor.
O‘lan-o‘lan dey(a)verib
O‘ldirmagin, yor-yor!

Boshimni silar onam.
Erkalaydi “Oppog‘im!”
Amalga oshmaydimi
Orzularning oppog‘i?

Ko‘ksi osmondan katta
Odam rozi bo‘lmasa,
Xudo rozi bo‘lmaydi,
Otam rozi bo‘lmasa...

“Xamsa” tomon qochdi qiz
Va go‘yoki qutuldi:
U yana borib-borib
Yor-yorlarga tutildi.

Bo‘ldi, yig‘lama, singlim!
Sitamga bergin barham.
Yor-yor aytar Navoiy(!)
Tegib ketaver endi
Xatto devga bo‘lsa ham!

Yor-yor aytar Navoiy...

Qiz qo‘shig‘i 

She’r xayoliy qo‘shiqdir.
O‘ylamasam bo‘lmaydi.
Xalqim, senga qo‘shilib
Kuylamasam bo‘lmaydi!
Kuylamasam bo‘lmaydi! 

Chittigul, ho, chittigul,
Yirik emas, mitti gul.
Beg‘am yor firog‘idan
Dilimga g‘am bitdi, gul,
Sabrim tugab ketdi, gul! 

Oftob olamga chiqdi.
Bizga salomga chiqdi.
Ko‘ylak tikib bering deb,
Qo‘shni xolamga chiqdim.
Yorga yoqmoqchi edim. 

Tovlanadi atlasim.
Ostonadan hatladim.
Meni sevib qoladi -
Yuragimni aldadim!
Yuragimni aldadim. 

Ona xalqdan zo‘r hadya - 
Yer haydasang, kuz hayda.
Men yoningdan ketmasman
Yuz haydasang, yuz hayda!
Xohla bahor, kuz hayda! 

Xatto chiqmay tovushim,
Kutmay yurak sovishin,
Qochdim yuzim berkitib
Tushib qoldi kovushim.
Tushib qoldi kovushim. 

Tun. Shamollar ufurdi.
Yurakkinam gupurdi.
Tong otdi. Ikki ayol
So‘rab keldi supurgi.
Bu bir odat burungi... 

Bildim shunday ekanin:
Har kim o‘rar ekkanin.
Dilimga faxr soldi
O‘zbek qizi ekanim!
O‘zbek qizi ekanim! 

She’r xayoliy qo‘shiqdir.
O‘ylamasam bo‘lmaydi.
Xalqim, senga qo‘shilib
Kuylamasam bo‘lmaydi!
Kuylamasam bo‘lmaydi!





























Ko‘nglimga

“Samanning sariga tush, yo olapocha to‘riga tush, shapaqning zo‘riga tush” 

“Alpomish” dostonidan

Samanning sariga tush.
Olapocha to‘riga tush.
Shapaqning zo‘riga tush.
Tushsang, bariga tushma.
Biriga tush! Biriga tush!

Gulga tush, giyohga tush.
Tovushlar ko‘p – ohga tush.
Yor yotgan u chohga tush.
Buncha baland ketibsan.
Yozil endi, oqqa tush!

Sochilma, tizimga tush.
Eng nozik sezimga tush.
Sendan ketsam uzoqlab
Izimga tush, izimga tush.

Ishonmay dedim – irim.
Inkor etadi ilm.
Bar(i)bir otib yubordim –
Ko‘nglim mani chilvirim!

Odamlar ko‘p – tumonat.
Mana senga tuman ot.
O‘zing tanlagin, illo
Uchramaydi yomon ot!

Kuylagin, kuylatgani.
Shu elni uyg‘otgani.
Yorning ko‘ngli emasmi
Tutqich bermay yotgani?

Nariga tush, beriga tush.
Ezil-ey, keliga tush.
Topib bor yor ko‘nglini.
Eng chuqur yeriga tush.

Samangamas, sarga tush!
Ko‘zga – shashqatorga tush.
Bariga qo‘l silta va
Birga tush-ey, Borga tush!
Mening ingichka ko‘nglim,
Mening ingichka ko‘nglim!



































Chalg‘ima

“Go‘ro‘g‘lining tug‘ilishi” dostonidan

Hiloloy 6 oylik gumona bilan Zangarda qoladi. Yori Ravshanko‘r esa ota yurti Yovmitga ketadi. Hiloloyning akasi Gajdimbek ham Ravshanko‘r bilan birga ketadi. Ojiz va yolg‘iz Hiloloy o‘g‘lini go‘rda dunyoga keltiradi. Go‘ro‘g‘li yoshiga yetib, onasidan otasining ortidan Yovmitga ketishga ruhsat so‘raydi. Hiloloyning Go‘ro‘g‘liga aytganlari.

Duo qildim, duoibad qilmadim.
Bunday ishni, bolam, minba’d qilmadim.
Garchi otang aro yo‘lda qoldirdi.
Garchi otang qaro go‘rda qoldirdi.
Yo‘l yurarsan, qamar yetsa, chalg‘ima.

Borgin, ko‘rgin ota yurting Yovmitti.
Borganingda aytadilar “Yov – mitti”.
Borganingda aytadilar “Yov bitdi!”.
Borganingda aytadilar “Yov ketdi!”.
Senga shunday xabar yetsa, chalg‘ima.

Borganingda ko‘rganing el – mehmondo‘st.
Garchi kelgan har bir mehmon bo‘lmas do‘st.
Yo‘l to‘sib, darbadar etsa, chalg‘ima.
Yovning shohi safar etsa, chalg‘ima.
O‘qraygan bir nazar yetsa, chalg‘ima.

Yerusti boyligi ko‘zingnikimas.
Yerosti boyligi o‘zingnikimas.
Mozoroti yerosti boyligingdir.
Qabrtoshlar yerusti boyligingdir.
Tillaridan shakkar yetsa, chalg‘ima.

Sening otang sinchi edi, go‘l g‘uncham.
Boltasiz o‘tinchi edi, o‘g‘ilcham.
Tag‘in taxtni tusamasin ko‘ngilchang.
Shohlar taxtni bo‘shatmaydi o‘lguncha.
Ota yurtda xatar yetsa, chalg‘ima.



Yolg‘iz otsan, lekin dunyo changidi.
Go‘ro‘g‘lim, ufq mening dilim rangidir.
Ozodmiz deb bunda ko‘plar chalg‘idi.
Ozodmiz deb bunda ko‘plar chalg‘idi.
Sen bo‘yningga xanjar yetsa, chalg‘ima.

Va qazoyi qadar yetsa, chalg‘ima.



































Yo‘llaringga

“Yo‘llaringga chim bosib, ketkizgani qo‘ymayman”

Xalq qo‘shig‘idan

Bu hayotning o‘yinida
Yutqizgani qo‘ymayman.
Qo‘llaringni birovga
Tutqizgani qo‘ymayman.
Yo‘llaringga chim bosib,
Ketkizgani qo‘ymayman.

Maysa bilan avrasam,
To‘xtar edi shaksiz ot.
Ulovingga kuch bergan
Uch yuz o‘ttiz sakkiz ot –
Yo‘llaringga mum bosib,
Ketkizgani qo‘ymayman.

Dunyolarni yoqarman,
Sovisang bora-bora.
Agar o‘zandan toshsang,
Agar bo‘lsang Sardoba,
Yo‘llaringga qum bosib,
Ketkizgani qo‘ymayman.

To‘saman yo‘llaringni,
Yo‘lga ishqiboz bo‘lsang.
Gulga ishqiboz bo‘lsang,
Bolga ishqiboz bo‘lsang,
Yo‘llaringga xum bosib,
Ketkizgani qo‘ymayman.

Gar otlansang safarga,
Safargamas xatarga.
Chegaradan qaytargum
Men zo‘ravon davlatday.
Yo‘llaringga sim bosib,
Ketkizgani qo‘ymayman.


Yolg‘on! G‘urur bermas yo‘l.
Bular kelmas qo‘limdan.
Bir so‘z kelmas tilimga.
Bir so‘z kelmas tilimga.
Men bag‘rimga jim bosib,
Ketkizgani qo‘ymayman.




































O‘zimning dostonim
          (turkum)

Gul bo‘lsino, gul bo‘lsin.
Bitta oppoq dil bo‘lsin.
O‘zimning dostonginam
Hammaga ma’qul bo‘lsin!

Bag‘rim poralab kelar,
Bo‘ston oralab kelar,
Tirik so‘zlarning bari
Doston oralab kelar!

Menga quloq sol, beka.
Bu nima ahvol, beka?!
Dunyolarini qara,
Bir nima de, Xolbeka!

Bulbuliga gul xumor.
O‘z erkiga qul xumor.
Sen nimaga xumorsan,
Gapiraqol, Zulxumor!

Menga qara, hoy Barchin,
Ko‘z yoshingga toy, Barchin.
Hakimbegim qayerda,
Ayt, aytaqol Oybarchin!

Qirda yurar suruvlar.
Atrofida “uv-uv”lar.
Menga aytar arzi-hol
Uchta oyim, suluvlar...










Xolbekaning qo‘shig‘i
(“Kuntug‘mish” dostonidan)

Shart o‘yinni qo‘yaman.
Dard o‘yinni qo‘yaman.
Xolbeka deb kelganga
Nard o‘yinni qo‘yaman!

Vazmin odamsiz, ota.
Vazir odamsiz, ota.
Har qanaqa maqtovga
Arzir odamsiz, ota!

Zarim, zargarim bor-ku.
Taqdir – zarg‘arim bor-ku.
Qo‘rqmayman Buvraxondan.
Shahri Zangarim bor-ku.

U elimga podshodir.
Fe’limga podsho emas.
Yerimga podsho lekin,
She’rimga podsho emas.

Qayda qolding, Bahragul?
Ishqdan olay bahra, gul!
Chaqib berma otamga.
Ishqqa solma rahna, gul!















Zulxumorning qo‘shig‘i
(“Ravshan” dostonidan)

Jilla olib keldingmi?
Birga olib keldingmi?
Hey yigit, ko‘rmanamga
Tilla olib keldingmi?

Tilingdan kechasanmi?
Chiningdan kechasanmi?
O‘zingning elatingdan,
Diningdan kechasanmi?

Kokillarim tol-tol,
Yetmas dunyo bersa mol.
Meni deb eldan kechsang,
Sochim sochmas, oddiy yol.

Ikkita o‘t ora xon.
Yurak bag‘ri pora xon.
Osibmi yo bosibmi
O‘ldiradi Qoraxon.

Dardimni tingla, Oqqiz!
Ko‘zdan yoshingni oqqiz.
Barin oqqizmay aytsang,
Otam qilmasmi oq, qiz?!















Oybarchinning qo‘shig‘i
(“Alpomish” dostonidan)

Qalmoqlarning ichida qoldim.
Ahmoqlarning ichida qoldim.
Ne qilarim bilmay o‘ylanib,
Salmoqlarning ichida qoldim.

Qirda o‘tlar qovjirab turar.
Eliboylar jovdirab turar.
Otam nima qilarin bilmay
Aro yo‘lda dovdirab turar.

Chivindan ham hayiq, yer ekan.
Qandaydir qurt qayiq yer ekan.
Bo‘linganni bo‘ri yamlar-u,
Ayrilganni ayiq yer ekan.

Dilda g‘amim tizma-tizma.
Alp bu yerda sizma, bizma?!
Bu qanday gap “Bir xotin deb
Sandiraqlab o‘lamizma...”?

Suqsuroyim, kelgin beri.
Ne qilarlar kelgindini?
Alp og‘amdan biron xabar
Kelmaydiyov hali beri...















Mening qo‘shig‘im

Ko‘ngillardan ko‘ngilga
Hovur borar, kuyinglar.
To mag‘ribdan mashriqqa
Dovur borar, kuyinglar.
Buncha g‘amli kuyinglar.

Ming asrki hasratga
Egiz keldim, suluvlar.
Ming asrki xizmatkor,
Kaniz keldim, suluvlar,
Yolg‘iz keldim suluvlar

Cho‘ponmi yo Qultoymi,
Bovom borga o‘xshaydi.
Ikki ko‘zim ikkita
Suvomborga o‘xshaydi,
Suvomborga o‘xshaydi.

G‘am xuddi loyga o‘xshar.
Loyga botib so‘rayman.
Kimdir asal yalasa,
Zahar totib so‘rayman.
Bugun yotib so‘rayman.

Shundan bo‘lak nimam bor?
Past qilma osmonimni.
Tangrim, yaratib bergin
O‘zimning dostonimni!
O‘zimning dostonimni!











Mayli, yig‘lagin, oh ur.
Ko‘nib qolarsan oxir…








































Ota, yana men keldim...

Ota, yana men keldim.
Ko‘ngling ko‘kdan keng. Keldim!
Avval yuragim keldi.
Yuragimdan so‘ng keldim.
Assalomu alaykum!

Chirchiqdan chiqib ketdim,
Chirchiqdan chiqib ketdim.
Ota, chiqqan qiz bo‘lib
Chig‘iriqdan chiqib ketdim.
Chig‘iriqdan chiqib ketdim.

Oyday to‘lishlik baxti.
Durkun bo‘lishlik baxti.
Ota uydan badarg‘a,
Surgun bo‘lishlik baxti
Bunchalar keldi vaqtli?

She’r yozdim, turkum yozdim.
Bir kecha, bir kun yozdim.
Bunday yozma, mumkinmas!
Bu safar mumkin, yozdim.
Yetgancha qurbim yozdim.

Men bilan gaplash. Mayli.
Men bilan dardlash. Mayli.
Otamlashgan kimsalar
Nega odamlashmaydi?
Nega odamlashmaydi?

Chirchiqdan chiqib ketdim.
Chirchiqdan chiqib ketdim.
Ota, sen chizib bergan
Chiziqdan chiqib ketdim.
Chiziqdan chiqib ketdim.





Ota, yana men keldim.
Ko‘ngling ko‘kdan keng. Keldim!
Ota, yig‘lagim keldi.
Ota, yig‘lagim keldi...
Assalomu alaykum!





































Nayman ona nolasi
(“Asrga tatigulik kun” romanidan)

Jo‘lomonov, Jo‘lomon,
Jo‘lomonjon, bo‘l omon!
Nahotki tanimading?!
Sening onang bo‘laman.

Azroilni yiqqanman.
Ingrab, zo‘rg‘a tuqqanman.
Oting shunga Jo‘lomon.
Seni jo‘lda tuqqanman.

Jun deb ketganing yo‘q-ku.
Un deb ketganing yo‘q-ku.
Bolam, xun deb ketgansan,
Dun deb ketganing yo‘q-ku!

Yoqut bo‘ladi debman.
Barqut bo‘ladi debman.
Qachon mening farzandim
Manqurt bo‘ladi debman?

Gul gul bo‘lmay qoldi.
Yo‘l yo‘l bo‘lmay qoldi.
Bolam, qaytmay qo‘yaqol.
El el bo‘lmay qoldi.

Bolam menga tashlandi.
Shundan ko‘zim yoshlandi.
Meni yutib yuborsin
Sario‘zak dashtlari.

Dushman quvladi. Qochdik.
Dushman qochdi. Quvladik.
Bolam, bir kun keladi
Asrga tatigulik.

Jo‘lomonov, Jo‘lomon,
Jo‘lomonjon, bo‘l omon!
Qaytsang, faqat xalqqa qayt,
Olomonga jo‘lama!
Axtam devona

Axtam devonaning didiga qoyil!
Devona Mashrabdan g‘azal o‘qiydi.
Kuni huv tollarning tagida o‘tar,
Tolning chivig‘idan savat to‘qiydi.

Eski choponini egniga ilib,
Ko‘chadan o‘tadi qilib hirgoyi.
Bilmam, yolg‘izligi sabab bo‘libmi,
Qishloqda nom oldi jinni, savdoyi.

Hamma yaxshi tanir Axtamqul cholni,
Axtam devonani hamma taniydi.
Suv keltirib bersa, qanday yaxshi-ya!
O‘tinlarni yorib bersa qaniydi.

O‘ttiz yil haydagan traktoriga
Mehri tushib qolgan bo‘lsa kerag-ov.
G‘ildirak loyini silab yig‘ladi
Hujjatlarni so‘rab kelganda birov. 

Tanishi yo‘qmikan borib aytgani,
Nega yum-yum yig‘lar kirib shu yoshga.
Axtam devonaning, Axtam jinnining
Tanishi yo‘q edi… Xudodan boshqa!
















Yetti kunlik yo‘l

1
Shiroq kezib yurar dashtlarda,
Xavfni sezib yurar dashtlarda,
Yovni yengish uchun qulog‘in,
Burnin kesib yurar dashtlarda.

Biram xunlik dunyolarida,
Biram xunuk dunyolarida
Yetti kunlik yo‘lga chiqmoqda
Bu besh kunlik dunyolarida!

Qumlarga qon tomib boradi,
Qumlar qonga qonib boradi.
Butun boshli yov lashkarini
Ergashtirib, yonib boradi.

Dilni yegan buyruq berildi.
“Hiyla” degan buyruq berildi.
“Darrov tutib makkor cho‘ponni
Qiyna!” degan buyruq berildi.

Qancha shoh-u ayonlar keldi,
Yovlar, o‘q-u kamonlar keldi.
Shiroq bilan chiroqqa butkul
Ehtiyojsiz zamonlar keldi.

Shiroq kezib yurgan dashtlarda –
Bugun beda, burgan dashtlarda.
Qo‘ylarini boqar cho‘ponlar
Yovni Xudo urgan dashtlarda. 










2
Kitobni muqova asragan kibi 
Choponni asraydi choponning ipi.
Ko‘klam bu dashtlarni so‘roqlab keldi,
Shunda bolaladi cho‘ponning iti.

Qo‘ylarni himoya qilishsin deya,
Bo‘rilar bag‘rini tilishsin deya,
Kesdilar itlarning quloq, dumini
Tutgan joylarini yulishsin deya!

Itlar katta bo‘lsa xurishadimi?
Bo‘rilar bilan teng urishadimi?
To‘ralari bilan qo‘ralarini
Endi qo‘riqlashib yurishadimi?

Haqiqat izlab o‘ng-so‘lingni kezgin,
Yaqinroq bo‘lsin deb yo‘lingni kesgin,
Beg‘amlik qulog‘in, loqaydlik burnin
Kesgin! Kesolmasang, qo‘lingni kesgin!

Qonxo‘r bo‘rilarni yegan usullar,
Eling uchun yasha degan usullar,
Nahot qo‘y boqishga yarasa, nahot!
Bobolarim yovni yenggan usullar?

Shiroq kezib yurar dashtlarda,
Xavfni sezib yurar dashtlarda…














Seni sevmoq

Kim shon berdi, kim jon berdi,
Kimlar taqdirga tan berdi.
Kim senga ne bersa berdi,
Menga senday Vatan berdi!

Xola sevsa, amma sevsa,
Seni hamma-hamma sevsa,
Mana bundoq, mana shundoq – 
Manfaatsiz, beta’ma sevsa…

Haq dil yozsam, xalqchil yozsam,
Ogoh yozsam, xijil yozsam,
Mendan rozi bo‘lasanmi?
Shu xalq uchun maqbul yozsam?

Ilm kerak, urfon kerak,
Senga joni qurbon kerak,
Oq kerakmas, ko‘k kerakmas,
Menga O‘zbekiston kerak!

Ikki ko‘zim – charosimmi?
Seni sevmoq marosimmi?
Agar shundoq bo‘lsa, har kun
O‘tkazay shu marosimni!

Menga ne zer-zabarlaring?
Buncha shirin, buncha totlig‘
Sening ul xushxabarlaring.
Shu she’rimni eshitsaydi,
Shu yerimni eshitsaydi,
Sening har darbadarlaring…

Yurak qurg‘ur hovliqmami?
Baxtim senga bog‘liq mani.
Sen demasam, bir kun kelib
Kechirarmi Xoliq mani?




Zamin – xaritadan berdi.
Har kasga bittadan berdi.
Kimga nima bersa berdi,
Menga senday Vatan berdi!






































“Temur tuzuklari”dan 

“... maxsus kotib hozir bo‘lib, rostlik qalami bilan...yozib borsin” 

Dard bo‘lib ko‘rinar kimga alami,
Shunchaki havasi biror sanamni(ng).
Bu talabi axir Sohibqironning.
Qani kimda o‘zi rostlik qalami? 


“Olgulik joyidan olib, bergulik yerga beradi” 

Shogirddan ham olar, pirdan ham olar.
Mingdan ham oladi, birdan ham olar.
Olgulik joyidan olgani yetmas, 
Oladi, bergulik yerdan ham olar. 


“Garchi ishning qanday yakunlanishi taqdir pardasi orqasida yashirin bo‘lsa ham...” 

Bizning ko‘rganimiz hozircha shular:
Ish stoli bilan maktab partasi.
Yana nimalar bor? Ko‘rib olaylik.
Biroz surilib tur, taqdir pardasi? 


Uljoy Turkon og‘o 

“Chunonchi, menga ergashgan yo‘ldoshlarim o‘n nafardan ortiq emas edi. Ularning yettitasi otliq, uch kishi esa piyoda edilar. Men bilan boshqa hech kim qolmagandi. Muhtarama jufti halolim bo‘lmish amir Xusaynning singlisini o‘zimning otimga mindirib olgan edim”.

Bu joyning erlari hech qachon
Yolg‘ondan qasamlar ichishmas.
O‘ldirsa, o‘ldirib ketar-u
Yorini qoldirib ketishmas.
Bu joy Turon, og‘o! 

Tillani yashirar lunjiga,
Xanjarni etikning qo‘njiga.
Bu joyning erlari qochganda
Xotinni yashirar pinjiga.
Bu joy Turon, og‘o! 

U vaqt erlar jangga o‘ch edi.
Yurt tuzish, vatanga o‘ch edi.
Ot ustida bayroq o‘rnida
Hilpiragan sizning soch edi.
Uljoy Turkon og‘o! 

Men o‘z zamonamdan sovidim.
"Tuzuk"ka qaytdim-u ovundim.
Sizni tashlab ketib bo‘larmi?
Siz axir Temurning sovuti.
Uljoy Turkon og‘o! 

Ne bo‘ldi yoyandoz erlarga?
Ne bo‘ldi chavandoz erlarga?
Yorini boshiga ko‘targan,
Poyiga poyondoz erlarga
Keldi qiron, og‘o! 

Ayollar qo‘llari qabargan.
O‘xshamas muhtaram, mo‘tabarga.
Yelkalar ustida xurjunlar
Erlari otlangan safarga.
Uljoy Turkon og‘o! 

Dilda bir ibora yotibdi.
Aytmasam ko‘ngilga botibdi.
Erlar yovdan emas,
Dushmandan emas,
Yo‘qchilikdan qochib borayotibdi. 

Bu joy Turon, og‘o.







Noyabr
(turkum)

I
Bilmadim, kimga ne bersa, berar u.
Menga to‘kilishdan saboq berar kuz.

Garchi tinmay tilla tanga sochar u.
Menga namli ko‘z va qaboq berar kuz.

Hammasini o‘lchab-o‘lchab bersa-da,
Sog‘inchni beadog‘ berar kuz.

So‘zga zor bo‘lib turganimni ko‘rib
She’r yoz deb, varaq berar kuz!

II
Chaqmoq chaqqani yo‘q.
Ayadi.
Ilon chaqqani yo‘q.
Ayadi.
Chayon chaqqani yo‘q.
Ayadi.
Noyabr!
Kel, sen ham aya bir.

Yo‘q osmon uzilib 
tushgani.
Olmalar tizilib 
tushgani.
Uzilib tushgani – 
pishgani!
Noyabr!
Kel, sen ham aya bir.

Kuz mehmon. U
Yurish qilmadi.
Men bilan urush-urush qilmadi.
Shukr! Yuragim
Xuruj qilmadi.
Noyabr!
Kel, sen ham aya bir.

O‘rgimchak to‘r soldi.
Ov uchun.
Baliqchi to‘r soldi.
Ov uchun.
Eski dard qo‘zg‘oldi
Ne uchun?
Noyabr!
Kel, sen ham aya bir.

Hosilni mo‘l qilding.
Ayading.
Ustimni ho‘l qilding.
Ayading!
Aytarko‘l, Aydarko‘l qilding.
Ayading.
Noyabr!
Meni ham aya bir.

Meni hamma-hamma
Ayadi.
Bir dard bor – bag‘rimni
O‘yadi.
Iltimos, sen UNI eslatma!
Iltimos, bu safar izlatma!
Noyabr!
Meni ham aya bir.

III
Toshtan ota

Toshtan ota anjirni ko‘mdi.
Sovuq urmasin dedi.
Toshtan ota uzumni ko‘mdi.
Sovuq urmasin dedi.
Toshtan ota anorni ko‘mdi.
Sovuq urmasin dedi.
Toshtan otani ham ko‘mib keldi el.
Toshtan otani!



IV
Kuz.
O‘xo‘, yana yer ag‘darildi!
Qarg‘alarga katta ziyofat!
Boshlanadi chuvalchangxo‘rlik!
Jonga tekkan edi nochorlik.
Kitob.
Shoh taxtdan ag‘darildi.
Bo‘ladi, albatta, ziyofat.
Faqat bunda chuvalchangxo‘rlikmas,
Boshlanadi laganbardorlik!

V
Kuz - uddaburon bo‘yoqchi.
Turli ranglar kiritar bog‘ga.
Kuz har narsani bo‘yaydi
Odamlarning ko‘zidan boshqa.


VI
Ayol terib keldi kiyik o‘t.
Qon bosimi qiynaydi uni.
Bosib-bosib issiq choy ichdi
Boshi qattiq og‘rigan kuni.

Cholga aytgan emish shifokor,
Quyuqlashib ketganmish qoni.
Chol na’matak terishga tushdi.
“Bizning tog‘lar – na’matak koni!”

Jiydazorda ko‘rdim kampirni.
Terib keldi to‘lguncha qopi.
Davo emish ming bitta dardga.
Bu albatta, odamlar gapi.

Ey saxiy kuz, saxovatli kuz,
Ne’matlari shifoyim mani!
Kuz o‘zi hasta bo‘lsa ham,
Kuz o‘zi hasta bo‘lsa ham,
Ammo davolaydi hammani.


VII
Kuz salom, kuz salom.
Kuz aytadi yuz salom.
Kelin bo‘lgisi kelib,
Aytar qari qiz salom.

Bu kecha yozay desam,
Stolda lampa kuygan.
Bu dunyoda sevgidan
Men kabi hamma kuygan!

Kuz salom, kuz salom.
Kuz aytadi yuz salom.
Osmon jim turgani yo‘q.
U aytar yulduz salom.

Ilhom pari degani
Asli shu kuzga yaqin.
Kuzga to‘lashi kerak
Shoirlar qalam haqin.

Kuz salom, kuz salom.
Kuz aytadi yuz salom…



















Usta Omon tarixidan

Usta Omon ustomon edi.
O‘z ishiga usta edi.

Usta Omon toparmon edi.
Usta Omon tutarmon edi.

Usta Omon nomdor edi.
Qayga borsin, non bor edi.

Shuncha yashab anglagani:
Boshqa yo‘l yo‘q tanlagani!

O‘zi qo‘li bormagandi
Shohga lahm kavlagani.

O‘sha kun oy bo‘zlab chiqdi.
Yumronqoziq qarg‘ab chiqdi.

Horgani yo‘q. Tolgani yo‘q.
O‘z ishidan tongani yo‘q.

Shohga lahm kavlab berib,
Usta omon qolgani yo‘q.

Shohga choh qaziganlar tirik!
Shohga choh qaziganlar tirik!














Tarixiy xulosa

I
Bilga xoqon!
Bilga xoqon! 
Bag‘ri tilka-tilka xoqon! 
Aytib bergin bilganingdan
Nelar bo‘ldi so‘ngra, xoqon! 

Yo‘llug‘ Tegin, 
Qulluq, Tegin! 
Toshlar emas silliq, Tegin! 
Yaxshiyamki, bitding toshga
Yo‘qsa qolmas edi bugun! 

Bilga xoqon, 
Bilga xoqon, 
Aytib bergin bilganingdan! 

II
Yerchi bo‘g‘izlandi
Yo‘lni topolmay. 
Yana bo‘g‘izlandi
Qancha-qanchasi! 
Til tutishga ketgan ayg‘oqchilarim,
Yov daragin topib qaytasiz! 

Qayerda ularning istehkomlari? 
Qaysi yo‘ldan kelar ularga madad? 
Xatto onangizdan, 
Xatto yoringizdan, 
Intiq kutayapman hammadan! 
Azamatlarim!

Mayli, istasangiz qo‘rqitib keling,
Istaganingizcha yo‘l tutib keling.
Til kerak, til kerak, tushunyapsizmi?
Menga yov tomondan til tutib keling!

Qancha oltin-u zar berdim.
Po‘stin uchun suvsar berdim. 
Qo‘lga tushib qolmasin deb
Yoningizga navkar berdim. 

Ammo shunga qaramasdan,
Yaramaslar! Yaramaslar!
Til keltirishning o‘rniga
Asir tushgan chorasizlar.

Bo‘ldi! Bo‘lar ish bo‘ldi.
Bo‘lgani tashvish bo‘ldi.
Til tutib kelmadingiz,
Til tutib kelmadingiz!
Hech yo‘qsa
Tutib turing tilingizni!
Sotib qo‘ymang elingizni!

Og‘zingizda o‘ttiz ikki navkaringiz bor!

III
Bu Bilga xoqonning bilganlari.
Siz nimani bilasiz,
Og‘zida o‘ttiz ikki navkari borlar?





















Kirib keldi

Kirolmasdan hech qaysi uyga
Ko‘chalarda daydib yurar g‘am.
Ostonada turgan yangi yil –
Hali ochib ko‘rmagan sovg‘am.

Tanimaysiz qizil kunlarni.
Sizni taniydigan bayram yo‘q.
Dasturxonda hamma narsa bor.
Atrofida o‘sha odam yo‘q.

Uchib-qo‘nib yog‘ib berdi qor.
Libosim ham o‘zgacha bugun.
Siz jo‘natgan atirgul – gulxan.
Unda bir yil isinmoq mumkin!

Eski yilning so‘nggi onlari...
Sizni kutish qanchalar suluv.
Mana kirib keldi Yangi yil –
Sizdan oldin kirib keldi u.





















Qizginamga tish chiqdi

Qizginamga tish chiqdi.
Unga ham yumush chiqdi.
Dur chiqdimi? Sadafmi?
Va yoki kumush chiqdi.

O‘ylama – yeyishga chiqdi,
Chaynashga, to‘yishga chiqdi!
Tilingga posbonlik qilish,
Tilingni tiyishga chiqdi!































Lo‘li xayollari

Yurt kezaman darbadar.
Ammo bundan nolish yo‘q.
Axir qasam ichganman,
Uyda bir kun qolish yo‘q.

Tentirayman uyma uy,
Xonadonma xonadon.
Shunday o‘tar kunlarim
To tug‘ildim onadan.

Menga bunday qaramang.
Tilangani kelmadim.
Bu qizg‘anchiq dunyoga,
Taxir, achchiq dunyoga
Elangani kelmadim.

Fol ocholaman.
Fol ocholaman.
Chigal soch olaman. 
Chigal soch olaman.
Hayqirig‘im shu.
Chigallikmi?
Har bitta uydan
Yetarlicha topiladi u.

Evaziga beraman tovoq.
Sadaqaga uzatganday qo‘l.
Shuncha uyga kirdi tovog‘im
Birontasi qaytargani yo‘q.

Uyga qaytdim, yo Parvardigor,
Bu dunyodan sovidi ko‘nglim.
Bu dunyoni bir tush deb bilsam,
Qanday bo‘lar dunyoning o‘ngi?

Fol ocholaman.
Fol ocholaman.
Chigal soch olaman.
Chigal soch olaman.
Hayqirig‘im shu.
Yelkamga osilgan to‘rva haltamdan
Tangrim ozod qiladimi, ozod qiladimi? 








































Ko‘rgazma

Bu dunyoning ko‘rgazmalarin
Ko‘zlarimga xato ko‘rgizma.
Bugun san’at galereyasi
Tashkil etgan fotoko‘rgazma.

Kimga nima? Bilmadim yurak
Chok-chokidan sitilgan edi.
Bunda surat ko‘rdim. Ayolning
Og‘izlari tikilgan edi.

Pardoz bilan go‘zal yuzingni
Qani endi yoshing bilan yuv.
Farang xonim buning o‘rniga
Jurnalistga berar intervyu:

“Juda yuksak baholash mumkin
Muallifning mahoratini...”
Men maqtovni eshitganim yo‘q,
Faqat taqdir haqoratini.

Ko‘rgilik deb o‘qibman, uzr.
Ko‘rgazma deb bitilgan edi.
Bunda surat ko‘rdim. Ayolning
Og‘izlari tikilgan edi.

Shu lablarga ko‘ksini tutib
Ona sutin ichirmaganmi?
Shu tikilgan lablar qachondir
“Sevaman” deb pichirlaganmi?

She’r so‘raysiz. Daftarlarimning 
Varaqlari titilgan edi.
She’r so‘raysiz mendan. O‘sha kun
Og‘izlarim tikilgan edi.






Sahnada 

Paranjini yirtib otganman.
Buzilgandir qancha qoliplar.
Bu usti-bosh, bu libosimda
Meni o‘ldiradi toliblar. 

Axir keldim boshni tik tutib,
Kimgadir qasd qilganday shaxdam.
Bitta o‘zim chiqdim ko‘chaga
Tushib turgan soyam – nomahram. 

O‘qqa tutmas ular sahnani.
Sahnaki, voh, pardasi bordir.
Ular nishon qiladi mani.
Bu johillar har nega qodir. 

Sovuq kunlar hali oldinda
Qon ketadi tuproqqa singib!
Oq orzuli oydin qizlarning
Diplomlarin yoqib isingin...

She’r aytaman ko‘ksimga urib,
Va o‘zimcha qalbim o‘rtarman.
Ayni damda o‘sha yoqlarda
Paydo bo‘lishga qo‘rqarman.
Mohitobon kabi,
G‘avg‘o Tobon kabi
Shaydo bo‘lishga qo‘rqarman. 

Chanqab turgan tolib oldida
Daryo bo‘lishga qo‘rqarman,
Charchab turgan tolib oldida
Bo‘yra bo‘lishga qo‘rqarman,
Mayda bo‘lishga qo‘rqarman,
Hadya bo‘lishga qo‘rqarman. 

Xatto o‘ylab ko‘rish ham dahshat.
Amudan bir sakrab o‘tmoqlik.
Bunda qolish xavfsiz baribir 
Meni bir zum tark etmas hadik: 

Ammo bunda qolmoq ham og‘ir,
Qolmoq – emas xatardan holi.
Men ayolman – qayerga bormay
Sirligicha qolar ahvolim.

To qiyomat,
Dars o‘tar hayot –
Tolibaman...


































Bir vaqtlar 

Bir vaqtlar otalar qizlarini
Bir qop jo‘xoriga alishgan.
Balki shuning uchun
Tovaga tushgan jo‘xoriday
Portlagim keladi. 

Bir vaqtlar otalar qizlarini
Bir qop unga alishgan.
Balki shuning uchun
Tog‘oradagi xamirday
Haddimdan oshgim keladi. 

Bir vaqtlar otalar qizlarini
Bir tanob yerga alishgan. 
Ammo negadir yer bo‘lgim emas,
O‘sha janoblarning
Tanobini tortgim keladi.


Otalar balki hozir ham 
Qizlarini juda arzon baholagani uchun
Senga juda qimmatga tushgim keladi, 
Kechir meni, sevgilim!

















Pichan g‘arami haqida 

Bolalikni eslamasdan bo‘lmas sira.
Gap uqtirib bo‘lmaganday men o‘jarga.
Ukam bilan meni yolg‘iz qoldirib,
Bir kun dadam ketdi bozor-o‘charga. 

Butun boshli uyni menga topshirdi.
Bir kun maktabdan qol, dedi, jo‘nadi.
Umrida ilk bora va so‘nggi marta 
Darsdan qolishimni so‘radi. 

U paytlar... U paytlar hayot – bu maktab!
Qo‘ng‘iroq chalinmay poylab turadi.
Nima qilsam ekan mitti ukamni?
Qo‘shni bola bilan o‘ynab turadi! 

Ukam, qo‘shni bola – ikkovlon – shovvoz!
Pichanga o‘t qo‘ygan. Ulgurishmadi
Qo‘shnilar ariqdan suv tashisa ham.
Ammo dadam meni qattiq urushmadi: 

Yaxshiyam og‘ilga hech ne bo‘lmadi!
Yaxshiyam o‘g‘ilga hech ne bo‘lmadi!
Yoz bo‘yi to‘plagan pichani yondi.
Dadamda zarracha gina bo‘lmadi. 

Dada, bola edim, ma’zur tutasiz.
Yaramni tirnadim, mana qonadi.
O‘sha voqeadan olgan xulosam:
Qizlar maktab borsa, pichan yonadi! 

Kim nom bergan ekan bu Qahkashonga?
Biron odam bormi bunda qaqshamas?
Yonib bitganidan afsuslangan yo‘q –
Dadam pichan yig‘gan, pichan! Aqchamas. 

Sizlar teng deb, takror uqtirar qomus.
Dada, tengliklari tengga o‘xshamas.
Sening tariqating nomusdir, nomus.
Hamma otalar ham senga o‘xshamas. 

Dada, qancha qiz bor – nurdan bebahra.
Ayon – ilm emas xo‘plaganlari.
Qizlar ilm olsa, otalarining
Yonib bitadimi to‘plaganlari?






































Orol qo‘shig‘i 

1
Ko‘zlarimga kelmaydi uyqu.
Qaro tunning yuqmaydi yuqi.
Bolam turib, suv so‘raydi, suv!
Orolga bor, orolni qutqar!
Tunda tunni kezib yurgan Ruh! 

Og‘zida suv tashiydi qushlar. 
Osmon yig‘lab berar gohida.
Kimning qancha gunohi bordir
Kuyib yotgan Orol oldida?
Orolga bor, Orolni qutqar!

2
Eslolmadim 
Qaysi ertakda
Daryoni simirib qo‘yadi timsoh
Ermakka.
Daryoniyam simirib bo‘ladimi?
Dengizniyam simirib bo‘ladimi?
Ey gumroh?!
Faqat eslolmadim qaysi ertakda
Dengizni simiriiiib qo‘yadi timsoh.
Lekin aniq eslaganim shu –
o‘zbek xalq ertagi emas edi u... 

3
Ey bayroqlar, saf tortib turing. 
Birlashgan millatlar tashkilotida.
Nima yordam bera olasiz?
Bir millatning mushkilotiga. 

Ranglaringiz qizil, yashil, ko‘k.
Ketayapsiz ayting qayoqqa?
Bo‘yab qo‘ysam, ranjimang mendan
Barchangizni bir tekis oqqa. 

Shamollarda ixtiyoringiz.
Tinch qo‘ymaydi sizni bir nafas. 
Oqqa bo‘yab qo‘yganimdan so‘ng
Tinchlikka taslimmiz deb tursangiz bas... 

4
Ko‘zi tinib boradi,
So‘zi sinib boradi.
Behuda yig‘lamanglar,
Orol sezib qoladi. 

Horib, charchab boradi.
Qumga sachrab boradi.
Yig‘lamanglar bekorga
Orol chanqab qoladi. 

Bu dunyo ozormasmi?
Ne ma’no rasmi, rusmi?
Dunyo gulbozor emas, 
Saksovulbozormasmi? 

5
Kun to‘ldi, oy to‘ldi, yil to‘ldi.
Meni ichib-ichib gil to‘ydi.
Uzoq-uzoqlarda Nil to‘ldi.
Men ham bir kun to‘lamanmi? 

Kemalar chayqalar, chayqalar,
Meni kuta-kuta chanqarlar,
Bir kelib ketadi chaykalar.
Men ham bir kun to‘lamanmi? 

Sahroni qafas deb bilganim.
Hammasi abas deb bilganim.
Bu xalq
Meni muqaddas deb bilgani...
Men ham bir kun to‘lamanmi? 

To‘zg‘idi changlarim, tuzlarim,
Ikki daryo mening ikki tizlarim.
Bo‘zladim, oh yomon bo‘zladim.
Men ham bir kun to‘lamanmi? 



Ko‘pkaridan keyin

Yalanglikda to‘zg‘iydi shamol. 
Yalanglikda odamlar to‘p-to‘p.
Yalangoyoq kelgan odam bor. 
Yalangoyoq kelgan bir ot yo‘q. 

Kutib ol, ey Chavandoz qishloq, 
Qo‘noqlaring qo‘nmoq istaydi. 
Dovrug‘ solib Qudrat chavondoz
Otga qamchi urib qistaydi. 

Boshlanadi ur-sur, yiqitlar.
Yigitlarga yetmas sabotlar.
Faqat bunda odamlar emas, 
Mulozamat ko‘rsatar otlar. 

Chiqib oldim Zangor tepaga. 
To‘shalibdi yap-yangi gilam. 
Axir qanday gaplashmoq mumkin
Ko‘pkarife’l odamlar bilan? 

Kishnashadi achchiq, asabiy
Turmaklari buzilgan otlar. 
Ko‘pkaridan keyin hayot shu –
O‘z joyiga qaytar qanotlar. 

Sovitadi hamma otini –
Yonib turgan gulxanlar so‘ndi. 
Ko‘pkarilab kelgan, yuragim, 
Faqat sovib qolmasang bo‘ldi!











Malikayi Turondod* 

Malikayi Turondodim,
Qayerlarga ketib qolding?
Mening sarkash xayolimni
O‘zing aytgin, netib olding?

Malikayi Turondodim,
Qani bergin, uchta savol.
Er yigitlar javob bergay,
Bersang, bergin yuzta savol! 

“Tog‘dan tushgan ohular kabi
Bir el bordir qizlari Ko‘hlik.
Bir el bordir erlari o‘qli,
Bir el bordir erlari ohli,
Yana xafa bo‘lib qolmagin,
Yigitlari dog‘uli, do‘qli. 

Haqiqatga tik qarar erlar
Oynako‘lda o‘sganlar chunki. 
Aytganlarim yoqdimi, aytgin,
Ko‘kqamishda qo‘y sog‘ib yurgan
Qizlar aytgan qo‘shiqlar kabi?”

Malikayi Turondodim,
Eshit mani suron, dodim.
Turon – ohim,Turon – dodim!
Usiz emas biron dodim. 

Ko‘hlik qizlar qayga ketdi?
Qayga ketdi o‘qli erlar?
Qayga ketdi ohli erlar?
Qaydan keldi qiron, dodim! 

Bu daraxtlar emas daraxt,
Dushmanga tegmagan o‘qlar.
Jang payti sanchilib yerga
Ming yildan so‘ng ko‘karganlar. 

Ko‘hlik qizlar yorsiradi.
O‘qli erlar yurtsiradi.
Kelinglar-ey, deb chaqirsam,
Yotsiradi, yotsiradi.

Malikayi Turondodim,
Ertakdan chiq, 
Bo‘y-bastingni
Bir ko‘rib qo‘ysinlar toki.
Ertakdan chiq, 
Endi bu xalq 
Ertaklarga ishonmaydi. 

*”Malikayi Turondod” – italiyalik yozuvchi Karlo Xo‘tsining shu nomdagi ertagi. Malikayi Turondod tannoz xitoy malikasi bo‘lib, uning uchta savoliga javob topolmagan qancha yigitlarning boshi ketgan. Cho‘lpon qilgan tadqiqotlarga ko‘ra, ertak voqealari aslida “Haft paykar”dan olingan.



























Ovulda to‘y 
Shahriyor Shavkatga 

Ovulda to‘y, jigarim, 
Oyog‘idan osilgan
Qo‘yni baham ko‘ramiz: 

Oshiq-ma’shuq suyaklar
Qiy-chuv qulib yurgan bolakaylarga. 

Qo‘yning ichak-chavag‘i 
O‘choqboshda kuymalanib yurgan ayollarga. 

Dumbasi
Beshikdagi chaqaloqlarga. 

“Qo'yning kalla-pochasi
Nasib etar chollarga!
Socho‘sar, socho‘sarin
Eltib bering kallarga!”

Bunda har kim totinar 
O‘z holicha! 

Beparvo faqat kuyov.
Bitta ilinj yupatar:
Unga nasib etgani –
Sochsiypatar, sochsiypatar! 

Ovulda to‘y, jigarim...












Rafiqadan
Katta leytenant Sardor Mahmudovga 

Devorga qaradim, soat to‘rt bo‘ldi.
Soat to‘rt bo‘lmadi, ko‘zim to‘rt bo‘ldi... 

Hozir qayerdasiz, o‘rtoq leytenant?
Joningiz omonmi, qorningiz to‘qmi?
Xalq xotirjam orom olaversinmi?
Biron xatar yo‘qmi, biron xavf yo‘qmi? 

Lochinmisiz? Burgutmisiz? Sormisiz?
Sergakmisiz? Ogohmi, xushyormisiz?
Yana beshik quchib uxlab qolibmiz,
Nahot endi bizlarga bir avf yo‘qmi? 

O‘zbegimning uddaburon bolasi,
O‘zi Temurkelbat, Turon bolasi!
Uzoqlarga tikilib jim qoldingiz,
Bari joyidami? Hech gap yo‘qmi? 

O‘ylaysiz jamoat tartibin doim,
Xodimning xizmati olqishga loyiq.
Kimlargadir to‘rt taraf qibla lekin,
Sizga yurtdan o‘zga bir taraf yo‘qmi? 

Mudom shodman va salgina havoyi.
Lavozimim – mard o‘g‘lonning ayoli.
Menga bundan ortiq yana baxt bormi?
Menga bundan o‘zga bir sharaf yo‘qmi? 

Devorga qaradim, soat to‘rt bo‘ldi...










Senga 

Tong. Tomosha boshlaydi quyosh.
Uzilar oymomo parda tortgan ip.
Sen har kuni uydan chiqib ketasan
Adolat qidirib. 

Ishxonaga borsang, 
Kular hamkasbing: 
“Nega xomush tortib qolding, ey inim?
Bu dunyoda Adolat bor.
U ham bo‘lsa mening xotinim”. 

Sen javob bermaysan qo‘ng‘irog‘imga.
Bandsan, bir daqiqa olmaysan tinim.
Sen yumushdan qaytib kelguncha
Faqat kutish bilan o‘tadi kunim. 

Ish qog‘ozlarini takror titasan.
U yo‘q.
Uni kimdir olgan bo‘ladi.
“Google”ning aytishi bo‘yicha,
Adolat
Temur uzugida qolgan bo‘ladi. 

Xayriyat, tugaydi sening ish kuning.
Bir qarab olasan posbon soatga.
Azizim, iltimos, bitta kulib qo‘y.
Bugun uchramading mag‘lubiyatga. 

Mana ko‘tarilding zinadan.
Eshik qo‘ng‘irog‘in bosasan mana:
Sen sezmay qolasan qaytgan mahaling
Adolat qiladi TANTANA.








Munojot 

Yordan eshitganim –
Sarv-u yosuman.
Aslida tuproqman,
Aslida suvman.
Nafsim ajdahodir,
Nafsim Yosuman. 
Ey Afuv!
Ey Rauf! 

Kemtik bo‘lmasin deb
Kechar kechmishim.
Sen menga bichganing –
To‘nim xushbichim.
Har lahza potirlar 
Yurak – qushbichim. 
Ey G‘afur!
Ey Shakur! 

Jonga ishq tutashdi, 
Yomon qovrildik. 
Sovrilish bor ekan.
Go‘zal sovrildik. 
Lek hamon sinmadik.
Qayda qorildik?
Ey Jabbor!
Ey G‘affor! 

Sen gulzor yaratding
Xarob ayladik,
Ko‘zyosh daryosiga
Mirob sayladik.
Nayladik, o‘zing ayt,
Endi nayladik?
Ey Bois!
Ey Voris! 

Otamga umr ber,
Onamga sabot,
Bolamga gul hayot,
Qand bilan novvot.
Yorning ko‘ngli 
Taxtim bo‘lsin umrbod.
Ey G‘aniy!
Ey Mug‘niy! 

Har bir uchgan yaproq
Kuzdan xat senga.
Daraxt aytar
Takror-takror hamd senga,
Mening munojotim 
Bandma band senga.
Ey Xofiz!
Ey Hafiz! 

Qarshimda 
Yigirma yettinchi kuzim.
Men tomonga yo‘lga chiqdi 
O‘ttizim.
O‘ttizimda bo‘lsin mening 
O‘t so‘zim.
Ey Avval!
Ey Oxir!




















Uyg‘ondi 

Shabboda titratgan darparda,
Quyoshga yo‘l bo‘shat, darcha och.
Uyg‘ondi jamiki tirik jon.
Asta yo‘lga tushdi mo‘rcha – och.
Onamga hayitlik olaman,
Otamga hayitlik olaman. 

Dimog‘da, yaxshiki, non isi.
To‘rtta patir uzat, ey novvoy.
Bu bozor boyisa, boyisin.
Bir xarid qilayki, voy, voy, voy! 
Onamga hayitlik olaman,
Otamga hayitlik olaman. 

Bilaman yo‘limga muntazir.
O‘zim ham shu kunlar mutta’sir.
Hech yo‘qsa bir muddat sevinsin.
Qayg‘urdi muttasil, muttasil.
Onamga hayitlik olaman,
Otamga hayitlik olaman. 

Tom osha qarayman dunyoga.
Bu qanday dahshatli tomosha.
Kim oshdi savdo bu zulmda,
Zulmda kim oshar, kim oshar...
Onamga hayitlik olaman,
Otamga hayitlik olaman.

Ey dunyo, imlama, “jim”lama.
Qo‘lingga qo‘nmasman don uchun.
Adashsam, Xudoyim kechirar
Zuvalam xom uchun, xom uchun.
Onamga hayitlik olaman,
Otamga hayitlik olaman. 

Boraman, yo‘limga g‘ov bormi?
Yo‘limni to‘sgani tov bormi?
“Toshkent-Chinoz” degan ulov bormi?
Volidam ovvora bo‘lma der,
Padarim ovvora bo‘lma der,
Ovvora bo‘laman, ovvora!
Onamga hayitlik olaman,
Otamga hayitlik olaman. 

Yozganim she’r emas, qayd edi.
Bor-yo‘g‘i shu ikki bayt edi:
Bolalik, qayt endi, qayt endi.
Sendagi har kunim Hayit edi.
Onamga hayitlik olaman,
Otamga hayitlik olaman.
































Men aprelda...

Xayollari to‘zg‘idi bog‘ning.
Changlar soldik gohi o‘tlarga.
Sochlariga oq tushar deb, oq
Salom berdik qoqio‘tlarga. 

Qoqio‘tlar momoqaymoqqa
Do‘ndi. Bizlar og‘iz juftladik.
Bog‘ ajoyib sehrga to‘ldi.
Biz bearmon chopdik, ufladik. 

Bolalik bu kattakon sandiq.
Afsus, uni yopdik, qulfladik.
Biz o‘shanda momoqaymoqni
Qayerdaki topdik, ufladik. 

Uddaladik ulg‘ayishni ham.
Ado etdik yorug‘ yuz bilan.
Bahor ketdi, bolalik ketdi.
“Uf”larimiz qoldi biz bilan. 

Ba’zan to‘yib uf tortgim kelar.
Men aprelda dalliroq, daydi.
Ishim tushar momoqaymoqqa –
Xudoyimga uflab bo‘lmaydi. 
Xudoyimga uflab bo‘lmaydi!















***
Farishta haqida savol berdi u.
Osmonni ko‘rsatib qutilib qoldim.
Yana bir savolga tutgan chog‘ida
Yerga qarab qoldim, tutilib qoldim.

Haq so‘zni aytishda kimdan ortdaman.
Kimdan oldindaman yolg‘on, riyoda.
Jujuqlar berajak savol uchun ham
Ey Tangrim, ilmimni qilgin ziyoda!


***
Qizim, sen tug‘ilgandan beri 
qo‘llarim endi qo‘l emas, 
harorat o‘lchagich, 
ko‘zlarim senda 
multispiral kompyuter tomografiyasi (MSKT) kabi aylanadi. 
Yetti kun yigirma to‘rt soat 
ishlaydigan hamshiraman go‘yo. 
Parvarish qilganim baxt, 
ammo ichganim Gippokrat qasami emas, 
Onalik qasami. 



















Mumtozbegimga 

Bekinasan pinjimga sen
Osmon etsa gumbur-gumbur. 
Osmon na’ra tortadi-da
Jim yurgani uchun kimdir. 
Mumtozbegim, mohim mening,
Momaqaldiroqdan qo‘rqma. 

Bu qo‘rquvlar, qaltiroqlar
Momolardan meros senga. 
Faqat sirti yaltiroqlar
Momolardan meros senga. 
Mumtozbegim, ohim mening –
Momo yaltiroqdan qo‘rqma. 

Qochma, qizim, bu osmonning
Qaldirog‘i tugamaydi. 
Qachonlardir bu ulusning 
Qaltirog‘i tugagaymi? 
Mumtozbegim, ohum mening,
Momo qaltiroqdan qo‘rqma. 

Olis-olis qishloqlardan
Haqiqatlar, chinlar chiqar.
Ishonmasang, bir silab ko‘r,
Qora tutun – jinlar chiqar.
Mumtozbegim, shohim mening,
Momo moychiroqdan qo‘rqma. 

Hali xat-savoding chiqar.
Kitoblarni varaqlaysan. 
Burni kesik kishi kim deb
Hali mendan so‘roqlaysan. 
Mumtozbegim, oqim mening, 
Sen bobo Shiroqdan qo‘rqma. 

Gulsan, o‘sma gul tuvakda.
Qo‘rqma momaguldurakdan.
Yer tinmasdan aylanadi,
Qo‘rqma momo g‘ildirakdan. 
Mumtozbegim, pokim mening, 
Momaqaldiroqdan qo‘rqma. 

Momo qaltiroqdan qo‘rqma. 
Oldda... qaltis... rohdan... qo‘rqma. 






































Afsona

Bu yerlarda hukmron – shamol.
Daraxtlarni eggan, qayirgan.
To‘xtab qoldi birdan mashina.
Qaytar edik tog‘dan sayrdan.

“Nega bunda to‘xtadik?” deya
Savollanib turganimiz dam.
Ko‘rsatdilar hamrohlar: “Ana!
Kitob o‘qib tosh qotgan odam”.

Chindan o‘xshab ketar odamga
Qizg‘ish xarsang toshning ahvoli.
Ishonadi bunga har holda
Zominlik mahalliy aholi.

Bunda go‘yo ming yillik archa
Imlayotir “Kel! O‘qi yotib!”.
Qiziq, odam tosh qotgan ekan
Qaysi kitobni o‘qiyotib?

Bor dunyoda shunday kitoblar.
Har hujayrang bo‘lar muttasir.
Shu lahzada topgan baxtingga
Bir umrga tosh qotsang arzir.

Tug‘iladi muqaddas orzu –
Yozganlaring bo‘lsa bir kitob.
O‘qiganlar tosh kabi qotsa,
Hayratidan tosh qotsa shu tob.

So‘ngra orzu bo‘lar bemajol.
Tog‘lar bunda boshlar ma’raka.
She’rlaringni eshitib ko‘rib,
Otquloqlar qilar kalaka.

Endi baxtli bo‘lishing oson.
Shodlanasan endi ko‘zda nam.
Kitobingni qo‘lga olganda
Toshyuraklar erib ketsa ham.

Ov 

Bir ovloq joy bo‘lsa,
Bir suvloq joy bo‘lsa,
Atrof bo‘lsa yam-yashil,
Ostingda olacha bo‘lsa! 

Yozmasang, otaman deb
O‘qtalib tursa O‘q – ariq!
Otang dalalarga bitgan xatlarni
O‘qish uchun savoding yetsa! 

Suvni bog‘lab qo‘ygan suvchiday
O‘tirsang,
Ariqning bo‘yidan loy tashigan qush,
Uyini ertaroq bitirsa! 

Bu dunyo chirmovuq,
Bu dunyo gujum,
Bu dunyo noraso,
Bu dunyo g‘ijim,
Dunyo to‘s-to‘polon,
Bu dunyo gavjum,
Bir ovloq joy bo‘lsa! 

Bir avlo joy bo‘lsa,
Bir ma’vo bo‘lsa,
Bir varaq bo‘lsa-yu,
Bir dovot bo‘lsa.
Ovloq-ovloqlarda 
Yakka-yakka holatda
O‘tirib,
Birlashadigan
Bir avlod bo‘lsak. 

Yolg‘iz ot bo‘lsak ham,
Dong‘imiz chiqsa,
Dong‘imiz chiqmasa,
Changimiz chiqsa,
Qamishlar shamolda
Tebranib turganda
Chiqqan tovush kabi
Ohangimiz chiqsa! 

Bir ovloq joy bo‘lsa,
Bir suvloq joy bo‘lsa,
Dunyodagi hamma ranglarni tanisang,
Ostingda olacha bo‘lsa! 

Bir ovloq joy bo‘lsa,
So‘z ovlab o‘tirsang…

































Navoiy haqida g‘amgin drama

Navoiy
Muqarrabi shohiy.
Endi bu martaba
Shohga yetti marotaba
Yalinishga beradi imkon.
Shohga bir ish yuzasidan
Yetti marta murojaat qilmog‘i mumkin!
Navoiy 
Muqarrabi shohiy.
Endi yana ham imtiyozli.
Hasad raqsga tushar ko‘zlarda.
Xilvat-xilvatlarda yig‘ilib 
Qilishar muhokama:
Shohga yetti marta yalinish 
Baxti yo‘q bizlarda!
Navoiy 
Muqarrabi shohiy
Shohning eng yaqin kishisi.
Haqning eng yaxshi kishisi.
Shohga yetti marta yalinish
Imtiyoziga kulsinmi?
Yig‘lasinmi?
Ollohga son-sanoqsiz marta yalinish
Imtiyoziga?
Navoiy 
Muqarrabi shohiy.














“Xamsa”dagi hayotim

Farhoddan farqim shu: 
Odamlarga kerak bo‘lgan suv
Tog‘dan emas ko‘zimdan oqdi.
Shirindan farqim esa:
Meni ko‘rsatmadi oynai jahon!
Majnundan farqim:
Gaplariga ko‘ndim ota-onamning.
Mening Laylidan asosiy farqim:
Sevib qolganim yo‘q maktabda.
Shoh Bahromdan farqim:
Yer yutgani yo‘q hali.
Ayting, haqqim bormi
Dardimni doston qilishga?



























Yomg‘irpo‘sh ostida

Yaxshiyam sen borsan yerda, bo‘lmasa,
Bo‘lmasa bulutlar bebosh ketardi. 
Esingdami osmon yig‘layotganda
Ikkimizga bir yomg‘irpo‘sh yetardi. 

Uch yuz oltmish besh kun, bir yil, to‘rt fasl,
Har kun yomg‘ir yog‘gan o‘lkalar baxtli.
Yomg‘irpo‘sh ostida ikkimizdan ham
Birga ketayotgan yelkalar baxtli. 

Beayov yomg‘irlar ostida, bilsang
Tuyg‘ular bo‘lolmas yomg‘irdan farqli.
Mening yoshlarimni artishga faqat
Cho‘ntagingdan chiqqan ro‘molcha haqli. 

Bir orzu bor edi, birgina orzu...
Shunday joyda bo‘lki, tovush yetarli! 
Shu sharros yomg‘irlar yetmaganda ham
Ikkimizga bir yomg‘irpo‘sh yetardi. 

Alohida dunyo yomg‘irpo‘sh osti. 
Go‘yo bu dunyoga bo‘lmagan dahli. 
Yomg‘irpo‘sh ostida yaralgan hisga
Yomg‘iri yo‘q kunlar qo‘rqinchli, xavfli. 

Ba'zan eslaganda yetmaydi havo. 
Shunday xotiraki, xomush etarli. 
Bilmadim bizlarga nima yetmadi!? 
Ikkimizga bir yomg‘irpo‘sh yetardi.











***
So‘zlar sening hamrohing bo‘lsin,
Lek gap-so‘zdan asrasin deysiz.
Ko‘zlarimga qaraysiz, keyin
Yomon ko‘zdan asrasin deysiz!

Eng chiroyli, eng uzun ertak,
Nima derdim, bizniki bo‘lsa?!
Tegsa tegsin, roziman, o‘sha
Yomon ko‘zlar sizniki bo‘lsa!
































To Be (bo‘lmoq) 

Tayyorlovda yozilgan she’r

Doskaga formula yozadi.
Mening marhamatli “teacher”im.
“To Be”ni tobe deb o‘qiyman.
Tilim kelishmaydi, kechiring! 

Keyin u tasavvur qil deydi,
Men ega, sen esa “To Be”san.
Tasavvur qilishim shart emas,
Men o‘zi shundog‘am tobeman. 

Agar shu “To Be”ni bilmasam,
Inglizning tilini bilmayman.
Inglizning tilini bilmasam,
O‘qishga kirmayman. 

Men agar o‘qishga kirmasam...
(Buyog‘in sirtimda demayman:
Inglizning tilini bilmasam,
To‘yib non yemayman!) 

Men o‘zi shundog‘am tobeman.
Mendan ona tilim, ranjima.
Dunyoda nima gap bo‘lyapti –
Hammasi tarjima! 

Navoiy shuncha so‘z ishlatgan,
Shekspir buncha so‘z. Safsata.
“To Be”ni o‘rganish darsiga
Yetti kun qatnayman haftada. 

Men o‘zi shundog‘am tobeman.
O‘zimning tilimga moneman.
Dunyoning iqlimi ularga bog‘liq.
Men esa shunchaki someman. 

Sizda zarracha ham gunoh yo‘q. 
Mening marhamatli “teacher”im.
“To Be”ni tobe deb o‘qiyman.
Tilim kelishmaydi, kechiring!


Burchak 

Qulog‘imda qolgan beozor dakki:
“Yana qachongacha shundoq yurgaysiz?!
Tag‘in bajarmabsiz vazifalarni.
Tamom. Burchakka turgaysiz”. 

Burchak – tikka turib hiqqillagan men.
Burchak – men hayiqqan jazoyi oliy!
Burchakdan kuzatish mumkin hammani –
Ustoz o‘ylab topgan jazoga qoyil. 

Bolalik sanashni o‘rganib olgan,
Kundalikni ochib, baho sanaydi.
Tikka turganlarni masxara qilib,
O‘tirganlar o‘zni daho sanaydi. 

To‘xtab qolmagandek qumsoatda qum.
Yillar yellar kabi yelaveradi.
Bugun vazifasin bajarmasa kim,
O‘sha burchak yodga kelaveradi. 

Kursilar mudom band, burchaklar bo‘m-bo‘sh.
Garchi bu so‘zlarim taxir va nordon.
Elga manfaat bormi, bir naf bormi, xo‘sh,
Kursida yalpayib o‘tirganlardan? 

Iymonli ekani rost kelsin, illo!
Ko‘rsatdi toati, ibodatini.
Endi bizga ko‘rish nasib aylasin
O‘tirgan odamning adolatini! 

Iloj topolmadim o‘ylamaslikka.
Ursam, o‘z-o‘zimga uraverdim do‘q.
Vatan, bir burchakda turibman tikka –
Vazifamni ado etolganim yo‘q.



Ukamning xizmatdan qaytishi 

Mart.
Janubiy vokzal.
Yurak tez
Vaqt yugurukdan.
Askarlarning hammasi
Sharqiy harbiy okrugdan.
Aniq bilmayman qaysi
Vagonda,
Eshelonda
Mening ukam kelyapti.
Qiynalmasdan
Bittada
Tanib olaman.
Axir
Bo‘yi 191*,
Bo‘yi 191!
Nima desam, deb keldim
Ko‘nglim –
bolam –
sag‘rimga.
Poyezddan tush, 
Ukajon,
Bir bosayin bag‘rimga.
Uka desam, 
Bir zumda
Aylanaman bolaga
Va xayolan chopqillab
Yetgandayman dalaga.
Esingdami?
Bug‘doyzor.
Boshoqqa chiqqanimiz.
Kuz kelganda erinmay
Moshoqqa chiqqanimiz.
Tag‘in tushyapti yodga
Cho‘g‘, ko‘milgan kartoshka.
Yig‘lama, 
Qo‘lim yetmas,
Ko‘zlaringni artishga.
Poyezddan tush.
Bosilsin
Yuragimning hovuri.
Bolalik – baliq.
Uni
Yeb qo‘ydikmi qovurib?
Yetilganda jo‘xori.
Eslayman har javzoda
Buncha ta’sir qilmagan
“Jinoyat va jazo”-da.
Birga totdik. 
Xipchinni...
Nima qilaman aytib?
Makkazordan 
Dumbulni
O‘g‘irlamadik qaytib.
Uka, qolib bo‘lmasdi...
Ketdik. 
Bolalik – so‘qmoq.
Onam – “Ochildasturxon”!
Otam esa “Urto‘qmoq”!
Poyezddan tush,
Yovqurim!
Otam tuzgan tuzuksan!
Boshqacha tush,
Ildam tush,
Sen hammadan o‘zarsan!
Bosgan har bir qadaming
Otam bergan tarbiya.
Shahdam qadam tashlashni
O‘rgatibdi armiya.
Mart.
Janubiy vokzal.
Yurak tez
Vaqt yugurukdan.
Askarlarning hammasi
Sharqiy harbiy okrugdan.
Aniq bilmayman qaysi
Vagonda,
Eshelonda
Mening ukam kelyapti.
Qiynalmasdan
Bittada
Tanib olaman axir.
Bo‘yi 191,
Bo‘yi 191!
Poyezddan tush.
Sakrab tush.
Qo‘l-oyoq but bu daf’a.
Har yigit o‘z tuprog‘in
Faqat himoya qilsin!
Faqat qilsin mudofaa!
Poyezddan tush!
Nizolar
Sulhga aylansin toki.
Bolam deya onalar
Yirtmasin ko‘ngil chokin.
Poyezddan tush.
Poyezddan.
Relslar chiqmasin izdan.
Poyezddan tush.
Intizor 
Kutilgan va kelmagan 
otalar haqqi,
o‘g‘illar haqqi,
erlar haqqi,
akalar haqqi,
ukalar haqqi,
Ukajon!
Poyezddan tush!
Mart.
Janubiy vokzal.
Yurak tez
Vaqt yugurukdan.
Askarlarning hammasi
Sharqiy harbiy okrugdan.
Aniq bilmayman qaysi
Vagonda,
Eshelonda
Mening ukam kelyapti.
Qiynalmasdan
Bittada
Tanib olaman.
Axir.
Bo‘yi 191,
Bo‘yi 191!
Kumarga 

Guruhimizga yangi
Koʻzi chaqmoq qiz keldi.
Ne koʻz bilan koʻraylik,
Qoraqalpoq qiz keldi. 

Adashmasam, ismini
Kumar dedi, tushundim.
Quralay koʻzlarini 
Xumor dedi, tushundim. 

Bunchalar ham yoqimli 
Qoraqalpoqcha sasi. 
Oʻzgacha naqshlar bilan
Bezatilgan nimchasi.

Boʻynidagi tumori –
Haykelesi bor ekan.
Yigitlar oʻz yoriga
Hay, kel endi, der ekan.

Qoraqalpoq qizlarning 
Boshlarida sovkele.
Aytsa kerak yorlari
Dardla kelma, sov kel, deb!

Qoraqalpoq oʻzbekning
Aslida jon tumori. 
Ketgach rosa bilindi
Kumar qizning xumori.











Moddaga sharh

Vijdon deb bong urishga
Vijdonsizlar haqlimas.
Vijdon erki vijdoni
Yo‘qlarga taalluqlimas.


Abdulla Oripovni o‘qib
                                                                 Enagasi alla aytar Mashrabga boz-boz,
– Katta bo‘lsang Xon bo‘lasan, alla-yo alla.

Enagasi Shoh Mashrabga alla aytar,
Oltin boshing omon bo‘lsin, alla-yo, alla.
Bu oltinni endi kimlar olmoq istar?
G‘alva-yo, g‘alva!


Onam haqidagi haqiqatlarim

1
Musicha beozorsan!
Ammo beozorlikda onamdan o‘tolmaysan.

2
Parvona uchib kelib, o‘zini cho‘g‘ga urgan.
Jang chog‘i mard o‘g‘lonlar ko‘ksini o‘qqa urgan.
Mening onam o‘zini o‘qqa-cho‘g‘ga urgan!


Xalqning noni 

Ishonmang ularga kuyaman desa, 
Xalqning og‘rig‘ini tuyaman desa.
Ammo siz ishoning xalqning noniga,
Endi men non emas, tuyaman desa!






“Xamsa”

Sayrayverma, sanduloch.
Qayrayverma, qarlug‘och.
Men o‘zimman malika –
Bir boshimga beshta toj.


Nihollar 

Bizning ko‘chadan ham o‘tarmikanlar
El yukin bir marta ko‘tarmaganlar?
Faqat ko‘karganlar hisobga kirsa,
Ayting, ne bo‘ladi ko‘karmaganlar?

***
Seni buncha kech topdim, voh, ko‘rman-a?!
Ruhimdagi chandiqlarni ko‘r, mana. 
Nigohingni nigohlarim topib borgay,
Ol, sen uchun bu ko‘zlarim ko‘rmana!

***
Dunyo seniki deb, aldagan ustoz.
Dunyo meniki deb, anglagan ustoz.
Avval baland-baland parvozlar tilab,
Balandparvozlikda ayblagan ustoz.

***
Yana takrorlanar hafta kunlari.
... Chorshanba, payshanba, juma bo‘ladi. 
Shuncha tashvishlarim yetmayotgandek
Sizni o‘ylamasam nima bo‘ladi?!










Nahot

Million-million odamlar ichra
Nima bo‘pti mening borligim?
Go‘yo so‘zga  
G‘arq bo‘lib ketgan.
Cho‘kib ketgan 
Mening borlig‘im.

Arzigulik nimadir bormi
Qayg‘urishga, tashvish qilishga?
Sezdim bugun ayni fursati
O‘z-o‘zimni taftish qilishga:

Nahot tarqoq fikrlar aytdim,
Nahotki bo‘sh satrlar aytdim,
O‘zi to‘lib turgan xalqimga?








